
 Kabanata  1
MALIGNO SA GUBAT

PIGIL ANG HININGA ng lahat. Halos walang
kumukurap. Tanging ang liwanag na
nagmumula sa bagay na iyon ang pumupuno
sa kabuuan ng silid na kinaroroonan nina Jo,
Gino at Boging.

Mahigpit na nakatakip ang dalawang
kamay ni Jo sa bibig. Pinipigilan nito ang sarili
na mapasigaw. Si Boging naman ay hindi na
nakuha pang maisara ang bibig sa
pagkakanganga kaya muntik nang lumuwa
ang malaking piraso ng tinapay na kanina pa
niya isinubo. Sa kabilang banda, relax na
relax lang si Gino.

Madilim ang kagubatan at tanging ingay
lamang ng mga kuliglig ang maririnig nang
gabing yaon. Mula sa malamlam na liwanag
na dulot ng bilog na buwan ay biglang lumitaw
mula sa kung saan ang isang hindi
pangkaraniwang anyo.

Isang nilalang na hindi tulad sa tao! Bakas
sa mukha nito ang kabangisan. Tahimik at
walang kakila-kilatis na lumalapit ito sa
babaeng walang kamalay-malay na
naglalakad sa masukal na landas.

Napaangat sa kinauupuan si Boging.
Anumang oras ay handa na siyang tumakbo

palabas ng silid. Nang sumigaw ang babaeng
naglalakad --at sabayan pa ng nakatutulig na
tili ni Jo-- hindi na napigilan ni Boging ang
sarili. Mabilis na tumalon si taba mula sa
kinauupuan. Kumaripas siya ng takbo papunta
sa pinto pero bitbit pa rin ang iniinom na
litrong softdrink at kinakaing tinapay.

“Bogs, saan ka pupunta?” nagulat na
tanong ni Gino.

Hindi sumagot si Boging o sadyang hindi
siya makasagot dahil kapag nagbuka siya ng
bibig ay tiyak na mahuhulog ang tinapay na
kagat-kagat niya.

“Hoy! Bumalik ka nga rito!” tawag din ni Jo.
Subalit nang buksan ni Boging ang pinto

ay naihagis niya sa pagkabigla ang bitbit na
softdrink at naibuga ang tinapay na kanina pa
niya iniingatan sa bibig!

“Nanay ko pooo!” Napaurong si Boging sa
gulat at napaupo sa sahig. Hindi niya
malaman kung saan siya magtatago. Kitang-
kita niya ang pagkislap ng mga mata ng
nilalang na iyon na sumalubong sa kanya sa
pintuan. Lalo pang nataranta ang matabang
tsinoy nang payukong lumalapit sa kanya ang
nilalang. Sa pakiwari niya’y gusto siyang
hawakan nito! Gusto siyang lapangin!

“Diyos ko po!” ang muli niyang sigaw.
Nang matapat nang bahagya sa liwanag

ang nilalang ay saka lamang nasino ito.
Nakilala ito nina Jo at Gino nang buksan ng
dalawa ang ilaw sa silid.

“O, Kiko. Ikaw pala,” bati ni Gino.
“Bakit, may hinihintay pa ba kayong iba na

kasing guwapo ko?”
“Nasaan naman ang guwapo?” ang nang-

aasar na wika ni Jo.
“Eto! Narito!” mayabang na sagot ni Kiko

habang umiikot pa at patuloy na itinuturo ang
sarili.

“Teka, nasaan na si Boging?” biglang
naalala ni Jo ang kaibigan.

“Hoy! Boging! Labas na. Si Kiko lang ‘yon,”
ani Gino.

“Bakit ba takot ka na sa pogi ngayon, ha?”
patuloy na pag-iilusyon ni Kiko.

Dahan-dahan mula sa ilalim ng malaking
sofa ay lumitaw ang ulo ni Boging. Halata pa
sa mukha ang pag-aalinlangan kung
maniniwala siya sa sinasabi ng mga kaibigan.
Dalang-dala pa siya sa nararamdamang takot.

“Kiko, ikaw nga ba?” marahang tanong ni
taba.

“Ako nga. Wala nang iba.”
Saka lamang tuluyang lumabas si Boging

nang masigurong si Kiko nga ang kanyang
nakasalubong sa pinto kanina. Marahan
niyang pinagpagan ang sarili at saka iniunat

ang katawan na sapilitang ibinaluktot at
pinagkasya sa ilalim ng sofa.

“Sino bang akala mo?” nagtatakang
tanong ni Kiko. “At saka ano bang ginagawa
n’yo at patay pa ang ilaw?”

“Nanonood ng tape,” sagot ni Jo.
“Anong palabas?”
“Horror. Kay Stephen King. Nakakatakot

nga e,” napangiwing sagot uli ni Jo.
“Kaya ba nagulat sa ‘kin si Bogs?”
“Oo,” nangingiting sagot ni Gino.
Pulang-pula na ang maputi at bilugang

mukha ni Boging dahil sa pagkapahiya. Wala
siyang maisip na ilulusot. Buking na buking
siya sa mga pangyayari.

Matagal na natahimik ang apat. Nabasag
lang ang katahimikan nang muling magsalita
si Kiko. “Alam n’yo, nagtataka ako...”

“Saan?” nakakunot-noong sabi ni Jo.
“Hindi saan. Kanino...”
“Kanino?” ang lalong naging curious na

tanong ni Jo.
“Kay Boging...”
“Bakit?” Si Gino naman ngayon ang

nagtanong.
“Takang-taka lang ako kung paanong

nagkasya ang dambuhalang ‘yan sa maliit na
espasyo sa ilalim ng sofa!”

Nagkatawanan nang malakas ang lahat.

Doon lamang nawala ang pagkapahiya ni
Boging at mabilis niyang hinabol si Kiko.
Paikut-ikot ang dalawa sa kabuuan ng silid.
Ngunit dahil na rin sa labis na bigat ng
katawan kaya walang kahirap-hirap na
naiiwasan si Boging ng mas maliksing si Kiko.

Ilang sandali lamang ay lawit na ang dila ni
taba at hapung-hapo na. Kaya nang matisod
si Boging sa kurdon ng electric fan ay agad
siyang nabuwal na una pa ang mukha.

Nagkatawanan sina Gino, Jo at Kiko
ngunit bigla silang natigilan nang mapansin
nilang hindi gumagalaw si Boging mula sa
pagkakadapa nito.

Nag-aalala at dahan-dahang lumapit ang
tatlo sa kaibigan ngunit bigla silang napaurong
nang tila kumisay si Boging!

“Naku! Nadisgrasya yata,” gitlang bulalas
ni Kiko.

“Ikaw naman kasi. Bakit hindi ka pa
nagpahabol,” nakukunsensyang wika ni Jo.

Si Gino ang unang humawak kay Boging
upang maitihaya ito. Laking gulat ng
magkakaibigan nang makita nilang kagat-
kagat ni Boging ang tinapay na naibuga nito
sa gulat kanina. Nagkataon palang napapunta
sa bibig nito ang tinapay nang madapa. Hindi
pala kumikisay si taba kundi ngumunguya
lamang!

“Sayang, e. Wala pang five minutes!”
nakangising sabi ni Boging habang patuloy na
nginangasab ang pobreng tinapay na napipi
sa pagkakadagan niya.

Muling nagkatawanan ang lahat. Nasa
ganoon silang kalagayan nang biglang
tumunog ang telepono.

Kabanata  2
ANG TAWAG SA TELEPONO

NAGKATINGINAN ang apat nang tumunog
ang telepono. Mabilis na lumapit si Gino sa
aparato.

“Hello,” banayad na wika ni Gino sa
awditibo. Iyon lamang ang nasabi ni Gino
mula nang iangat nito ang telepono hanggang
sa maibaba iyon. Takang-taka sina Jo, Boging
at Kiko. Wala man lamang silang ideya kung
ano ang narinig ni Gino sa telepono dahil puro
tango lamang ang ginawa nito. Pati emosyon
sa mukha ng matangkad na binatilyo ay hindi
man lamang mapagbatayan ng kahit na
anong kahulugan.

Marahang naglakad pabalik sa sofa si
Gino matapos na maiayos ang telepono.
Sinusundan lamang siya ng tingin ng tatlo.
Walang kaimik-imik na naupo si Gino at
tumingin sa dingding nang walang anumang
ekspresyon sa mukha. Blangko ang mukha ng
binatilyo!

“Naengkanto ba ‘yan?” bulong ni Boging
kay Jo. “Mas malala pa yata ang tama niyan
kaysa akin kanina.”

“Ewan ko. Hindi ko rin maintindihan. Okey
naman siya kanina, ‘di ba?” ang sagot ding
may pagtataka ni Jo.

“Teka, talaga bang wala kayong ginawang
iba bukod sa manood ng VHS kanina?” Si
Kiko.

“Oo naman! Ano pa ba naman ang
gagawin namin?” mabilis na tugon ni Boging
na sinabayan pa ng mariing pagkakamot sa
matambok nitong tiyan.

“Baka naman kasi may ipinakain kang
kung ano kay Gino kanina, Bogs,” ang tila
pang-iimbestiga ni Kiko.

“Wala ‘no!” mabilis na tugon ni Boging.
“Sigurado ka?”
“Oo!”
“Paano mo natiyak?”
“Paano e kinain kong lahat pati ang

pagkain nina Jo at Gino kanina habang
nanonood kami. Kaya sigurado akong walang
nakaing kakaiba si Gino dahil talagang wala
siyang nakain kahit na ano!”

Napakamot na lang ng ulo si Kiko. Totoo
nga naman. At sa takaw na iyon ni Boging,
hindi na magdududa pa ang kahit na sino sa
sinabi niyon.

“E ano kaya ang nangyayari sa kuya mo,
Jo?” naguguluhang tanong ni Kiko sa katabi.

“Ewan ko. Hindi ko rin alam.” Lumuhod sa
harapan at humawak sa tuhod ng kapatid si
Jo. Samantala, naupo naman sa magkabilang
panig ng binatilyo si Kiko at Boging.

Kahit nakaposisyon na ang tatlo, wala
namang magkalakas-loob na magsalita.
Naroroon lamang ang magkakaibigan at
naghihintayan. Nang magdesisyon silang
magsalita, nagkasabay-sabay naman ang
tatlo! Sa wakas, si Jo ang nakabawi at
nakapagsalita.

“Kuya, okey ka ba?”
Hindi sumagot si Gino. Lalong kinabahan

ang tatlo.
“Magsalita ka naman, Kuya.”
“May balita..,” seryoso at halos pabulong

na wika ni Gino na nananatili lamang na
nakaupo at nakatingin sa kawalan.

“Masama ba?” tanong ni Boging.
Patlang.
“Masamang-masama?” Si Kiko.
“Hindi..,” sa wakas ay sagot ni Gino.

“Magbabakasyon lang naman tayo sa Bicol,”
ang halos walang emosyong dugtong ni Gino
na hindi tuloy malaman kung dapat bang
matuwa o malungkot ang sinumang nakarinig.

Namagitan ang katahimikan sa apat.
Walang nagbigay ng reaksyon hanggang sa
biglang napasigaw si Boging.

“Yeeesss! Pupunta tayo sa Bicol!
Makakatikim na rin ako ng tunay na laing at
Bicol Express!” sabay talon ni Boging.

Noon lamang parang nagkamalay sina Jo

at Kiko. Ginu-good time lang pala sila ni Gino.
“Akala ko naman e talagang may

masamang balita, Kuya,” wika ni Jo na
nakuha na ring makangiti.

“O, magaling na rin akong artista, ‘di ba?”
pagmamalaki ni Gino na may halo pa ring
pagbibiro.

“Oo na. Oo na. Tutal, okey naman ang
balita mo. Ang gusto ko lang malaman ay ang
detalye ng pag-alis natin. Kailan at paano?”
medyo paseryosong tanong ni Kiko.

“Sa makalawa e may susundo sa atin sa
istasyon ng tren. Virgie raw ang pangalan.
Siya ang makakasabay natin sa Bicol,”
paliwanag ni Gino.

“Teka. Sino nga pala ang tumawag?”
biglang singit ni Boging.

“Ang Daddy, sino pa? Kaya totohanan na
ang lakad na ito, Gang.”

“Saan daw sa Bicol?” Si Kiko.
“Sa Tigaon.”
“Saan ‘yon?” nakakunot-noong tanong ni

Jo.
“Sa Camarines Sur.”
“Bakit daw pala?” usisa pa ni Jo.
“Inimbitahan daw ang Daddy ng pinsan ng

editor nila sa diyaryo at pamangkin daw no’n
‘yung Virgie na nag-aaral dito sa Maynila.
Tamang-tama raw na uuwi ngayong bakasyon

kaya sasabay tayo.”
“‘Yun lang? Wala nang ibang sinabi si

Daddy?” Si Jo uli na umaasang may misteryo
silang lulutasin.

“Meron nga e pero hindi ko naintindihan
ang ibig niyang sabihin. Sabi kasi ni Daddy na
kailangang makarating agad tayo dahil
pabilog na ang buwan. Kaso nakikitawag lang
daw siya kaya doon na lang daw niya tayo
kukuwentuhan.”

“E ano pang hinihintay natin? Mag-ayos na
tayo ng dadalahin. Saka mamimili pa pala ako
ng pagkaing babaunin ko,” tuwang-tuwang
wika ni Boging na sinabayan pa ng tayo at
kumpas ng mga kamay.

Nagkatawanan ang lahat. Kantiyawang
umaatikabo bunga ng hindi mapigil na
katakawan ni taba. Ang hindi nila alam,
misteryo nga ang dahilan ng pagpunta ni
Mang Mike sa Bicol at hindi pangkaraniwang
misyon ang kakaharapin nila.

“Teka muna, tapusin na natin ‘yung tape,”
putol ni Jo sa tawanan.

Agad namang kumontra si Boging. “Oy,
huwag na! Manood na lang tayo ng TV at
wrestling na!”

Sumulyap sa relo si Gino. “Oo nga pala!”
bulalas nito na agad tinakbo ang TV at inilipat
ang estasyon. Naggitgitan pa sa sofa sina

Gino at Boging upang makakuha ng
magandang puwesto.

“Sus, ewan ko ba kung bakit gustung-
gusto n’yo ‘yan? Puro arte lang naman ang
mga pinaggagawa ng mga dambuhalang ‘yan
e,” nakaismid na puna ni Jo pero parang wala
nang kausap ang dalagita. Naagaw agad ng
WWF ang buong atensiyon ng dalawa.

“Over the top! Over the top!!” sabay na
hiyaw nina Gino at Boging kay Macho Man
Randy Savage. Hindi naman nabigo ang mga
binatilyo dahil parang narinig silang umakyat
nga sa poste ng ring si Randy Savage at
parang diver na tinalon nito ang kalabang
nakalupasay sa sahig. Tuwang-tuwa sina
Gino at Boging.

“Yari ka na kay Macho Man! Wala ka nang
kawala sa Figure 4 leg lock niyan!” bilib na
bilib pang sigaw ni Boging sa telebisyon.

Subalit si Kiko ay naiwang nakatayo na tila
may iniisip. “Ano kaya ang hitsura ng Virgie na
iyon na susundo sa amin?” nasambit ni Kiko
na wala sa kanyang loob.

Kabanata  3
ANG MAHABANG BIYAHE

 
MAGKAHALONG excitement at
pagkadismaya ang naramdaman ng B1 Gang
nang makarating sila sa estasyon ng tren.
Iyon ang magdadala sa kanila sa Bicol.

Maganda ang bungad ng estasyon lalo
ngayong ginawa na itong shopping mall.
Tutuban Center na ang tawag dito. Ang iba
naman, Divisoria Mall ang bansag pero
pareho rin naman ang tinutukoy. Ibang-iba na
sa dating ayos na talaga namang lumang-
luma. Ngayon, ayos Kastila pa nga ang mga
estruktura at maging ang monumento ni
Andres Bonifacio na dating kupas ay
pinturado na ng matitingkad na kulay.

Ang problema nga lang, ang mga tren ay
ang mga dati pa ring tren na una pa yatang
ginamit noong panahon ng Hapon.

Pero excited pa rin ang barkada dahil
ngayon lang sila makasasakay ng tren at
ngayon din lang sila makararating sa Bicol.
Dismayado naman sila dahil sa ayos ng mga
tren na medyo sira-sira na nga at amoy
kalawang pa ang ilang bahagi.

“Hindi naman ganyan ang hitsura niyan sa
pelikula, a,” inis na banggit ni Jo.

“Pelikula kasi ‘yon kaya mukhang

maganda,” biglang singit ni Boging.
“Malayo talaga ang pelikula sa totoong

buhay,” suporta ni Kiko. “Teka, nasaan na
kaya ang sundo natin?”

“Oo nga e. Baka umalis na ang tren.
Maiwan tayo,” ang pag-aalala ni Gino habang
hindi inaalis ang tingin sa kanyang relo.

“Huwag kayong mag-alala, hindi tayo
maiiwan ng tren,” ang malambing na sagot ng
boses ng babae mula sa likuran ni Gino.

Sabay-sabay na napalingon ang lahat sa
nagsalita. Saglit na hindi nakakibo ang
sinuman habang nakatitig sila sa bagong
dating.

Hindi nalalayo ang edad ng nagsalita sa
magkakabarkada. Maputi ito. Puwede nang
sabihing mestisa na may dugong Espanyol.
Mahaba ang itim na buhok na nakatali sa
likuran.

“Nagulat ko ba kayo?” ang muling wika ng
dalagita.

“Hindi. Hindi naman,” sagot ni Jo. “Ikaw si
Virgie?”

Tumango ang bagong dating habang hindi
inaalis ang ngiti na nagpapalitaw naman sa
malalalim nitong biloy sa magkabilang pisngi.

Nagpakilala ang grupo kay Virgie liban kay
Kiko na nanatiling nakatitig lamang sa
kaharap. Nang mapadako kay Kiko ang

pakikipagkamay ni Virgie ay saka lamang
napansin ng lahat na parang tulalang
nakatingin pa rin sa dalagita si Kiko.

“Hi! Ako si Virgie.”
Hindi sumagot si Kiko. Iniabot lamang nito

ang kamay upang kunin din ang kamay ng
dalagita. Tawang-tawa na ang tatlong
kabarkada nito sa kakaibang ikinikilos ng
binatilyo.

Lumapit si Boging kay Kiko at ilang ulit na
ikinumpas ang kanyang mga kamay sa mukha
ng kabarkada upang kahit paano ay
mahimasmasan ito. Ngunit nanatili lamang
itong tulala.

“Pipi ba siya?” pabulong na tanong ni
Virgie kay Jo.

“Hindi a! Nerd, oo, pero hindi pipi.”
“Ang ganda mo..,” sa wakas ay tila wala sa

sariling nasabi ni Kiko.
“Salamat..,” nag-aalangang tugon ni

Virgie. Naghintay ang dalagita kung may
sasabihin pa si Kiko pero muling tumahimik
ang binatilyo.

“O tayo na. Sumakay na tayo,” yaya ni
Virgie dahil naiilang na ito sa pagkakatitig ng
binatilyo.

Makalipas ang ilang minuto ay nakasakay
na rin, sa wakas, ang lima sa tren. Abot-tainga
ang ngiti ng magkakabarkada. Hindi naman

pala ganoong kasama ang kanilang
kalagayan dahil may section pala ang tren na
first class. Airconditioned sa bahaging iyon ng
tren at halatang bagong linis. Ibang-iba sa
kanilang nakita kanina na sinasakyan ng
ibang pasahero.

Puting-puti ang cover ng mga upuang
inayos nang magkakaharapan upang
mabigyan ng pagkakataon ang mga
magkakasama na makapagkuwentuhan
habang nagbibiyahe.

May screen pa ang mga bintana na sadya
namang inilagay upang proteksyunan maging
sa mga lamok ang mga nakasakay. May mga
naglilibot pang waiters na kumukuha ng order
ng mga gustong kumain.

Talaga namang hindi mahihirapan ang
sinumang magbibiyahe kahit na nga abutin pa
ng walong oras na siyang buong haba ng ruta
mula Maynila hanggang sa lungsod ng Naga.

Gayunman, nakaramdam din ng
pagkaawa ang magkakabarkada nang makita
nila ang ibang pasahero na sa kalawanging
bahagi ng tren nakasakay at nagsisiksikan.

“Ganito ba talaga ka-unfair dito?”
naibulalas ni Jo.

“Ang alin, Jo?” nagulat na naitanong ding
pabalik ni Virgie.

“Kasi kawawa naman ang mga sumasakay

do’n sa pangit na section ng tren. Amoy
kalawang na nga, siksikan pa silang parang
sardinas.”

“Economy section kasi ‘yon. Mura ang
bayad do’n kaya maraming sumasakay.
Tapos ‘yung nasa unahan ng economy
section ay tinatawag na first class pero hindi
airconditioned. Para ‘yon sa mga kayang
magbayad nang medyo mahal pero hindi
naman masyadong mahal.”

Napailing na lamang si Jo. Naaawa siya
sa mga taong gusto lang talagang makarating
sa patutunguhan kaya nagtitiis kahit na hirap
na hirap.

Agad namang umupo sa gawing bintana si
Gino. Mahilig kasi siya sa mga nadaraanang
tanawin lalo na kapag nagagawi sa mga
parteng may nagtataasang mga puno.
Pakiramdam kasi niya’y ang gaan-gaan ng
kanyang dibdib kapag nakakakita siya ng mga
ganoong tanawin.

Katabi ni Boging sa upuan si Kiko. Kaiba
naman ang binatilyo. Kadalasa’y ginugugol
nito ang mga panahong ganito sa pagbabasa
ng aklat. Nakakabilib nga ang kakayahan ni
Kiko na manatiling may konsentrasyon sa
pagbabasa sa kabila ng galaw at yugyog na
kasama ng pagbibiyahe.

Ngunit hindi ganoon ngayon si Kiko.

Bagamat nahimasmasan na ay hindi pa rin
nito magawang tumingin kay Virgie dahil sa
labis na kahihiyan.

Napansin ni Boging na may nangyayari sa
kaibigan. “May nararamdaman ka ba?” ang
concerned na concerned nitong tanong sa
katabi.

“Oo e,” marahang tugon ni Kiko.
“Delikado ‘yan. Mabigat iyan sa

pakiramdam at tiyak na hindi ka mapapakali.
Dapat ilabas mo bago man lang lumakad ang
tren.”

“Oo nga, Bogs. Nahihirapan na nga ako,
e,” ang sagot ni Kiko habang namimilipit sa
kanyang pagkakaupo.

“Naku! Mangangamoy tayo niyan! Bumaba
ka muna!”

Biglang napahinto sa pamimilipit si Kiko.
Natigilan siya sa narinig. Unti-unti siyang
umunat at tinitigan nang husto si Boging na
parang nagtatanong na may halong
pagtataka.

“Mangangamoy? Bakit tayo
mangangamoy?”

“Siyempre! Kapag inilabas mo ‘yang
nararamdaman mo, tiyak na mangangamoy
tayo lalo na kung kanina mo pa pinipigil.”

“Teka. Ano ba sa akala mo ang
nararamdaman ko?”

“Sumasakit ang tiyan mo, ‘di ba?” ang
walang kagatul-gatol na sagot ni Boging.

Hindi na nagawa pang makailag ni Boging
nang bigla siyang batukan ni Kiko. Mulagat na
mulagat si taba sa nangyari. Pakiramdam kasi
niya’y siya na nga ang nagmamalasakit ay
siya pa ang nabatukan.

Ngunit nang ipaliwanag ni Kiko ang
sinasabi niyang nararamdaman ay humirit ng
katatawa si Boging. Lalo tuloy nakadama ng
pagkapahiya si Kiko nang tumingin sa
kanilang gawi si Virgie. Pakiramdam ni Kiko
ay tumatagos sa kanyang pagkatao ang
sulyap ng nakabibighaning dalagita.

Pumito nang napakalakas ang tren na
babala ng unti-unti na nitong pagbilis ng
takbo. Saka lamang huminto sa
pagbungisngis si Boging nang nagsimulang
umusad ang tren. Naupo na siya nang
maayos at dumukot ng isang supot ng biskwit
at isang litro ng mineral water mula sa
kanyang napakalaking backpack. Inayos ni
taba ang inclination ng sandalan hanggang sa
mistulan na siyang nakahiga.

Nainis si Boging sa unang tatlumpung
minuto ng biyahe dahil nadaan sila sa mga
taong nakatira sa gawi mismo ng riles ng tren.
Nauwi ang inis na iyon sa awa lalo na nang
makita niya ang mga batang naglalaro sa mga

estero at maruruming bunton ng basura na
halatang ilang araw nang hindi nakukulekta.

Biglang napahinto sa pagsubo ng biskwit
si Boging nang makita niya kung paanong ang
isang may kagat ng tinapay na galing sa
basura ay kainin pa nang sarap na sarap ng
isang bata. Naawa siya sa bata na nasabayan
ng pasasalamat sa Diyos at mabuti na lamang
at hindi siya ganoon. Ang buhay nga naman
sa lungsod.

Subalit nang makalabas na ng siyudad
ang tren at magsimula itong dumaan sa mga
bukirin at nagtatayugang mga puno, muling
napalakas sa kanyang pagkain ang binatilyo.

Aliw na aliw ang lahat sa biyahe. Liban kay
Kiko na hanggang sa mga oras na iyon ay
hindi pa rin maintindihan ang nararamdaman
sa sarili.

Kabanata  4
UNANG TUNTONG,
UNANG MISTERYO

WALONG ORAS ang itinakbo ng tren bago
ito nakarating sa Naga. Humigit-kumulang sa
tatlong beses na paghinto ang ginawa ng
sasakyan. Ginagawa ang mga paghintong
iyon para magkaroon ng pagkakataon ang
mga pasahero, at mga crew na rin, upang
makaunat-unat, makapunta sa CR o
makakain.

Hindi natapos ang biyahe ng B1 Gang sa
pagbaba nila sa tren. Pagbaba sa Naga ay
sumakay pa sila ng jeep papunta sa kanilang
destinasyon... sa Tigaon.

Isang maliit na lugar lamang sa Camarines
Sur ang Tigaon. Maraming maliliit na bayan
ang madaraanan bago tuluyang makarating
sa Tigaon. Mula sa Naga, daraan ito sa Pili,
Anayan, Ocampo, Hibago, Hanawan at saka
pa lamang ang Tigaon.

Sa pagpunta roon, pagsapit ng Anayan,
matatanaw ang bulkang Mayon na nasa
Albay. Mula sa malayo, kahit na nakasakay sa
matuling jeep, ay kitang-kita ang pagiging
perfect cone nito. Minuto rin ang bibilangin
bago tuluyang mawala sa paningin ng



B1  GANG:   MATA NG DI YABLO     ...  2 5

sinuman ang magandang tanawing iyon.
Pinagsawa ng B1 Gang ang kanilang mga
mata sa biyayang iyon ng kalikasan na noon
ay sa mga postcards lamang nila nakikita.

Humigit-kumulang pa sa kalahating oras
ang itinakbo ng jeep bago nagpapara si
Virgie. Kung tutuusin, sa tulin ng takbo ng
jeep samantalang wala namang traffic,
napakalayo ng kanilang nabiyahe.

Ngunit sa tagal ng biyaheng iyon, hindi
napakali sa kanyang pagkakaupo si Kiko. Ang
isang malaking supot ng sitserya na hiningi
niya kay Boging ay naubos niya nang hindi
niya namamalayan. Ewan ba niya pero boses
pa lang ni Virgie ang kanyang naririnig ay
para na siyang matutunaw.

Nagsibaba na ang lima mula sa jeep.
Pagpagang umaatikabo ng kanilang damit
ang sumunod na nangyari. Napakaalikabok
kasi ng daan ng mga panahong yaon. Kahit
na nga sementado ang karamihan sa mga
daang kanilang nilakbay, makapal pa rin ang
alikabok.

Maraming bukid pa kasi na nasa gilid ng
kalsada ang hindi pa natatamnan at hindi pa
nadaratnan ng patubig. Sa lugar na ito,
tanging mga artipisyal na patubig lamang ang
inaasahan ng mga magsasakang nagtatanim
sa kapatagan. Ang iba nga ay nagbabayad pa

para lamang matubigan ang pananim kundi ay
aasa lamang sila sa buhos ng ulan.

Halatang-halata ang mga pitak na may
sariling patubig dahil berdeng-berde ang mga
pananim na palay samantalang nagbibitakan
naman ang mga lupa sa nirarasyunan lamang
ng tubig.

Gayunman, kitang-kita pa rin ang
kagandahan ng paligid. Langhap na langhap
ang kasariwaan ng hangin na kaibang-kaiba
sa polluted na hangin sa lungsod.

“Ang ganda pala rito,” humahangang wika
ni Jo habang umiikot nang dahan-dahan at
pinagmamasdan ang kapaligiran.

“Oo nga. Parang ‘yong mga napapanood
kong location sa mga war movies. Iyon bang
Vietnam War. Parang sa ganitong lugar sila
nag-shooting!” sang-ayon ni Boging na lalong
sumingkit ang mga mata dahil kainitan ng
araw.

Ngunit nang mapagawi ang tingin ni taba
sa isang panig, biglang nanlaki ang kanyang
mga mata. Para kasi siyang nakakita ng isang
hugis higante na nakayuko sa kanila na tila
handang hablutin ang sinuman anumang
oras.

“Anong bundok ‘yon?” ang manghang-
manghang tanong ni Boging.

“Bundok Isarog. Parang ang lapit lang

tingnan pero napakalayo pa niyan dito,”
nakangiting sagot ni Virgie.

“Puwede ba nating puntahan ‘yan?” Si
Gino.

“Puwede kung may mga kasama tayong
guide. Pero kung wala, mahirap.”

“Bakit naman?” naitanong uli ni Gino.
“Marami kasing NPA d’yan.”
“NPA?” bulalas ni Boging na mulagat na

mulagat.
“Exciting ‘yon a!” ang parang hindi man

lamang kinabahan na sabi ni Jo.
“Sandali lang, Gang! Hindi iyan ang

ipinunta natin dito,” saway ni Gino sa
napapalayong usapan ng mga kabarkada. “At
saka, hindi ba n’yo napapansin?”

“Na ano?” Si Kiko.
“Nakatayo pa tayo sa gitna ng kalsada, a.”
Saka lamang natauhan ang lahat.

Napasarap nga pala sila ng pag-uusap at
hindi nila namamalayang nasa gitna pa sila ng
kalye. Hindi man lamang naitabi ng sinuman
ang mga dalang bagahe.

Nagsikilos kaagad ang lahat at nagkanya-
kanya na ng buhat ng bag. Halos hindi
makausad si Boging sa bigat ng kanyang mga
bitbit na punung-puno ng pagkain. Tumawid
ang lima sa malapad na kalsada at naglakad
papalayo sa bundok ng Isarog.

Naglalakad na ang lima sa mga pilapil sa
bukid nang may maraanan ang mga itong
bahay na pawid na nasa gitna mismo ng
bukirin. Cute ang bahay kahit na nga maliit at
sapat lamang para sa isang tao.

Nakuha ng bahay na iyon ang atensyon ni
Boging. Hindi malaman ni taba kung bakit
ngunit para siyang pinanindigan ng balahibo
sa pagkakatingin pa lang niya sa bahay. Wala
namang dahilan para sukat siyang matakot
ngunit may kung anong kilabot na hatid sa
kanya ang kubo.

Hindi namamalayan ni Boging na
napahinto na siya sa gitna ng pilapil na
nilalakaran nila. Titig na titig siya sa
kinaroroonan ng bahay. Parang tukso namang
lumakas bigla ang hangin at nagdilim ang
paligid nang takpan ng makakapal na ulap
ang araw. At kasabay noon ang paglabas
mula sa kubo ng isang matandang lalaki na
puting-puti ang hindi nagugupitang buhok at
bahagya nang nakukuba dahil sa katandaan.

Ganoon ang hitsura ng napanood nilang
maligno sa pelikula ni Stephen King!
Nangatog tuloy ang tuhod ni Boging at bigla
siyang nawalan ng balanse. Naramdaman na
lamang niya na nakasalampak na siya sa
pilapil at nakalubog na ang dalawang paa sa
putik! Parang nakasakay sa kabayo si Boging

sa kanyang ayos!
Nang mga sandaling yaon, biglang

napalingon sa likuran si Gino. Takang
luminga-linga siya upang hanapin si Boging
nang mapansin niyang kulang sila. Hindi niya
namataan ang nakasalampak na kaibigan
dahil mataas ang kanyang tinitingnan at hindi
niya inaasahang bumagsak na nga sa pilapil
ang hinahanap.

“Teka,” wika ni Gino upang pahintuin ang
mga kasama sa paglalakad.

“Bakit, Kuya?” tanong ni Jo.
“Si Boging, nasaan?”
“Nariyan lang kanina, a. Kasunod ko,”

sagot ni Kiko.
“Ah, nandito ‘ko, guys!” tawag-pansin ni

taba.
Sabay-sabay na napayuko ang lahat sa

direksiyon ng kinaroroonan ng tinig ng
kanilang kaibigan. Takang-taka ang lahat sa
kanilang nakita.

“Ano’ng ginagawa mo riyan?” tanong ni Jo.
Hindi makakibo si Boging. Itinuturo lang

niya ang kinaroroonan ng bahay na pawid.
Ngunit nang tumingin doon ang kanyang
barkada ay wala na ang matandang lalaki.
Lalo tuloy naguluhan ang lahat.

Lumapit si Kiko upang tulungang
makatayo ang kaibigan. Nakatayo na si

Boging pero para siyang lantang gulay na
gusto pa ring bumagsak. Pati tuloy si Kiko ay
hirap na hirap sa labis na bigat ni taba.

“Tumayo ka naman nang maayos, Bogs!
Babagsak tayong dalawa sa gawa mong ‘yan
e,” ani Kiko na hindi na kaya pang dalhin ang
bigat ng kasama.

Nang naiupo na nang maayos ni Kiko si
taba ay saka lamang parang nahimasmasan
ito at nakausap nang maayos. Dumukot si
Boging sa kanyang bag. Naglabas siya ng lata
ng coke. Mabilis niyang binuksan iyon at
tinungga. Hindi niya binitiwan ang hawak na
inumin hanggang may laman pa ito. Kulang
na lang ay pigain ni Boging ang lata. Matapos
ay dumighay nang buong lakas si Boging at
saka pumormang magsasalita.

Naghintay ang lahat. Ngunit sa halip na
magsalita ay muling natigilan ang binatilyo
nang muli niyang matanawang nakadungaw
sa bintana ang matandang lalaki na nakita
niya kanina! Ang pagkakanganga upang
magsalita ay nauwi sa pagkakatulala.

“O, ano na?” nagtatakang sabi ni Gino.
“Ganyan bang talaga si Boging?” bulong

na tanong ni Virgie sa katabing si Jo.
“Hindi. Ngayon lang nangyari ito. Actually,

natutulala lang ‘yan pag gutom na gutom o
kaya nama’y busog na busog. Pero sa tingin



B1  GANG:   MATA NG DI YABLO     ...  3 1

ko’y hindi siya gutom na gutom ngayon o
kaya’y busog na busog,” paliwanag ni Jo na
nagsisimula na ring maguluhan sa inuugali ng
kaibigan.

Niyugyog ni Gino ang kabarkada na
sinabayan ng pagtawag ni Kiko sa pangalan
nito.

“Boging! Boging!” ani Kiko sa tinig na may
bahid na ng pagkataranta. Ilang sandali rin
bago parang nagising si Boging at pautal-utal
na nagsalita.

“Do... doon. May... may... ma...tanda.
Naka... Nakaka...ata..kot.”

“Saan?” sabay-sabay na naitanong ng
lahat na sinabayan ng pagtingin sa dako na
itinuturo ng kausap.

“A-Ayun!”
Doon napatawa si Virgie. “A, si Mang

Kanor. Si Mang Kanor ang nakita mo.”
“Mang Kanor?” sabay na ulit ng lahat.
“Oo. Siya ‘yong matandang nagsasabi na

nakakita ng mga matang-apoy sa ilog.”
“Matang-apoy?” ulit ni Gino na lalong

nagtaka sa narinig.
“Ano ‘yon?” hindi napigilan na tanong ni

Jo.
“Matagal nang pamahiin dito sa amin ‘yon.

Pero nitong mga nakaraang buwan ay bigla
na lang daw nagbalik ang mga matang-apoy,”

ani Virgie na bahagyang nagitla ang mukha.
Mukhang naniniwala ang dalagita sa mga bali-
balita ukol sa matang-apoy.

Nagkatinginan naman ang B1 Gang.
Ngayon ay may clue na sila kung ano ang
dahilan ng kanilang pagpunta sa Bicol. May
bago na naman silang assignment. Bagong
thrill.

Hindi na nagsalita ang sinuman sa
magkakasama. Muli silang umayos at
nagsimulang bagtasin ang bukid. Ang hindi
nila namamalayan ay ang bahagyang siwang
sa bintana ng bahay na pawid. Hindi nila alam
na maging sila ay matamang minamatyagan
ni Mang Kanor.

Kabanata  5
MGA KUWENTO NG TIGAON

MAGANDA ang bahay na tinuluyan ng mga
kabataan. Malaki at mukhang napakapresko.
Yari man sa kawayan at pawid ngunit may
laking tulad sa isang bahay mayaman.
Napakalaki rin ng balkonahe nito na sa
pakiwari ni Gino’y puwede pa ngang maglaro
roon ng basketball.

“Wala pa raw sina Tiya. Nagpunta lang
daw sa bayan. Maghintay na muna tayo,” sabi
ni Virgie sa lahat.

Kaya ayun. Nagsipuwesto na lamang
muna sa balkonahe ang lahat. Nag-umpukan
ang tatlong lalaki samantalang humiwalay
naman ng puwesto ang mga dalagita sa hindi
kalayuan.

“Kiko, tinamaan ka, ‘no?” panimula ni Gino
habang nakatinging nakangiti sa katabi.

“Tinamaang ano?” patay-mali ni Kiko.
“Ows, kunwari ka pa! Obvious ka naman!”

ang salong pang-aasar ni Boging.
Hindi nakakibo si Kiko. Bistado na siya.
“Okey lang naman ‘yon, tsong! Kaya lang,

okey ka naman ba sa kanya?” ang pa-concern
ni Gino sa kaibigang halatang naguguluhan
sa nararamdaman.

“‘Yon nga e. Ang sama ng una kong

impresyon. Palpak kaagad. Bad shot agad
ang una kong hirit.”

“E, sukat ba namang titigan mo na para
kang nakukulam. Sana, sinimplihan mo lang,”
may halong pagmamayabang ni Boging na
para bang napakagaling niya sa kanyang
sinasabi.

“Sinimplihan? Paano?” tanong ni Kiko.
“Ganito...” Tumayo si Boging. Pumorma na

feeling niya, superpogi siya. Hinaplos pa niya
nang ilang ulit ang gilid ng buhok, tapos ay
dumura sa palad at saka inihagod sa kilay ang
palad na nilawayan. Napangiwi sina Gino at
Kiko sa ginawa ng kaibigan ngunit hindi pa rin
inalis ng dalawa ang pagkakatitig sa kaharap.
Sumamid nang ilang ulit si taba na para bang
pinalalaki ang boses bago ito magsalita.
Nagpapungay ng mata si Boging bago
nagsimulang mag-monologue.

“Alam mo, Virgie. Hmmm. You know. Ikaw
ay... you know, you are. Dahil, ikaw ay... you
know, because you are. Ako si Kiko. You
know, I’m Kiko, you are.”

Napakamot na lang ng ulo si Gino.
Tahimik namang tumayo nang dahan-dahan
si Kiko. Hindi iyon napansin ni Boging dahil sa
bigay na bigay si taba sa pag-arte nito.
Walang kakila-kilatis na nakapunta tuloy si
Kiko sa likuran ni Boging.



B1  GANG:   MATA NG DI YABLO     ...  3 5

Nang mga sandaling yaon ay nakuha na
rin ng ginagawa ni Boging ang pansin ng
dalawang dalagita na napahinto tuloy sa
pagkukuwentuhan.

Idinikit ni Kiko ang kanyang hintuturo sa
labi upang senyasan sina Jo at Virgie. Tapos
ay buong ingat na bumuwelo ito upang
batukan ang wala pa ring kamalay-malay na
kaibigan.  Ngunit nang batukan ni Kiko si taba
ay nagkataong napasabay iyon sa pag-bow
ng huli na naging dahilan upang madagdagan
ang lakas ng buwelo. Ayun! Napasubsob si
Boging at napadausdos sa madulas na sahig.

Napahinto na lamang ang mabilis na
pagdausdos ni Boging nang mapahawak siya
sa mga binti ng isang lalaking katutuntong
lamang sa balkonahe. Dahan-dahang nag-
angat ng mukha si Boging sabay ngiti na ubod
nang tamis at inosenteng-inosente.

“Good evening ho,” sabi ni Boging.
“Hi, Dad,” bati ni Jo sa bagong dating.
“Ano ‘yang ginagawa n’yong laro?” tanong

ni Mang Mike. “Bago yata. Ngayon ko lang
nakita.”

Nagkatawanan ang lahat. Pulang-pula
naman ang mukhang tumayo si Boging at
hiyang-hiyang pumunta sa likod ni Kiko.
Pakiramdam niya’y kaya siyang itago ng
pangangatawan ng kabarkada. Para bang

puwedeng itago ang isang 10 cubic feet na
refrigerator sa likod ng sandok.

“Mga bata, eto nga pala si Mrs. Santiago.
Siya ang pinsan ng aming editor at siya ang
may-ari ng bahay na ito na tutuluyan natin,”
pakilala ng lalaki sa kasama nito.

“Good evening po,” bati ng lahat
samantalang lumapit naman si Virgie at
humalik sa pisngi ng tiyahin.

“Kumusta ang biyahe n’yo?” tanong ng
babae.

“Okey lang po,” halos sabay-sabay na
wika ng lahat.

“Hindi ka ba nahirapang kilalanin sila,
Virgie?” sabi naman ni Mang Mike sa dalagita.

“Hindi po. Malinaw naman po ang ibinigay
n’yong deskripsyon nila,” nakangiting sagot ng
tinanong.

Noon nasulyapan ni Kiko ang nunal ni
Virgie sa kaliwang pisngi. Buhay na buhay
ang nunal na lalo pang napatingkad ng
makinis at mamula-mulang kutis nito.

“Si Kiko lang ho ang halos hindi ko
nakilala..,” habol na wika ng dalagita na siya
namang nakagulat kay Kiko.

“Ha? Bakit?” nagtataka ring naitanong ni
Mang Mike.

“Kasi po,” panimula ni Virgie na parang
may halo na rin ng pagkapahiya ang tinig,

“ang sabi n’yo ay malamang na may dalang
libro si Kiko...”

Walang umiimik sa magkakabarkada.
“... seryoso...”
Wala pa ring nagtangkang kumibo.
“... hip-hop...”
Medyo parang sinusundot ang tagiliran ng

puso ni Kiko.
“... katamtaman lamang ang

pangangatawan...”
“O, bakit? May nalimutan ba ‘kong

mahalagang detalye?” nagtatakang nasabi ni
Mang Mike.

“Opo.”
“Ano?”
“Hindi po n’yo nabanggit na guwapo pala

siya,” ang halos pabulong na nasabi ni Virgie
na sapat pa rin para marinig ng lahat.

Sa pagkarinig noon, biglang nakaramdam
ng langit si Kiko. Bigla siyang hinimatay!
Ngunit hinimatay siya na nakangiti!

GABI NA nang mahimasmasan si Kiko.
Naipasok na siya sa bahay at nakahiga sa
malaking kama habang pinalilibutan ng mga
kabarkada. Sa pagmulat niya ng mga mata, si
Virgie kaagad ang hinanap niya. Wala.

“Okey ka na ba, Kiko?” tanong ni Mang

Mike habang pinaiinom siya ng malamig na
tubig.

“Opo. Okey na po ako. Salamat po.”
“Ano ba ang nangyari sa ‘yo, iho?” nag-

aalalang tanong ni Mrs. Santiago.
“Fatigue lang po siguro. O baka sa

sobrang init po kanina sa biyahe,” palusot ni
Kiko.

Nag-uunahang umangat ang mga
makakapal na kilay ni Jo sa narinig. Alam na
nito ang gimmick ng kaibigan. Iniupo si Kiko
ng mga kabarkada.

Luminga uli si Kiko upang matiyak kung
wala na talaga si Virgie. Nakahinga siya nang
maluwag nang matiyak niyang wala na talaga
roon ang dalagita.

“Umuwi na sa kanila,” biglang wika ni Jo.
“Sino?” patay-malisyang tugon ni Kiko.
“Sino pa?” sabad ni Boging na sinabayan

ng kindat.
“Sa bagay, wala namang masama roon,”

banayad na sabi ni Gino.
“Masama saan?” muling sangga ni Kiko na

pinakunot pa ang kanyang noo.
“Saan pa?” ngingiti-ngiting sabad uli ni

Boging.
“Sige, pag-tripan n’yo ‘ko. Parang nahilo

lang naman talaga ako sa sobrang init kanina,
e.”

“Puwede ba, Kiko. Tigilan mo na kami at
baka hindi ko mapigilan sa pagtaas ang kilay
ko e lumagpas ang mga ito sa mukha ko!”
kantiyaw ni Jo. Masayang nagkatawanan ang
lahat.

“Akala ko naman e kung ano na ang
nangyari sa ‘yo, iho,” tila nabunutan ng tinik
na sabi ni Mrs. Santiago. “Siya, maiwan ko na
muna kayo para maihanda na ang hapunan
n’yo.”

“Tulungan ko na po kayo,” alok ni Jo na
mabilis na tumayo.

“Hindi na, Jo. May katulong naman ako e.
Saka magpahinga ka na muna dahil malayo
ang biniyahe n’yo,” pigil ng babae na nagtuloy
na sa kusina.

“Okey ka na bang talaga, Kiko?” tanong uli
ni Mang Mike.

“Opo. Huwag ho kayong magpapaniwala
sa mga ‘yan. Pinag-iinitan lang nila ‘ko,” hirit
pa rin ni Kiko.

“Eto na naman po kami,” tumaas uli ang
kilay na parinig ni Jo.

“O siya, tama na ‘yan. Mag-usap na tayo
kung bakit ko kayo pinasunod dito,” saway ni
Mang Mike na halatang mahalaga ang
sasabihin.

Agad namang nagseryoso ang lahat. Alam
nilang hindi sila papupuntahin doon ng dating

hepe ng Investigation Division ng pulisya kung
hindi rin lang importante ang dahilan.

Naglabas agad ng makakain si Boging
bilang paghahanda sa kanyang gagawing
pakikinig. Hindi kasi siya makapag-isip nang
mabisa kapag hindi ngumunguya. Ayaw
gumana ng utak niya kapag walang laman
ang kanyang bibig.

Nagsimulang magbigay ng background si
Mang Mike. “Ilang buwan na ring may
problema sa lugar na ito. Maraming tao na
ang natatakot dahil sa mga nangyayari.”

“Anong pangyayari, Dad?” ang takang
wika ni Jo.

“May mga maligno raw na gumagala sa
ilog...”

Biglang napadiin ang kagat ni Boging sa
kanyang kinakain nang marinig ang salitang
‘maligno.’ Malakas na tumunog ang kagat
niyang biskwit. Napatinging napalingon sa
kanya ang lahat.

“Sorry...” nahihiyang sabi ni taba.
“Ilog? Saang Ilog, Dad?” baling ni Gino sa

ama.
“Sa lupain na pag-aari ng ama ni Virgie.”
“May maligno po sa lupain nila?” Si Kiko.
“Iyon ang kanilang paniwala. Pero instinct

ko ang nagsasabi sa akin na may misteryo sa
likod ng mga pangyayaring ito. At kaya ko

kayo ipinatawag ay para hindi mahalata ang
pag-iimbestiga ko. Magpapanggap kayong
nagbabakasyon dito. Pero kayo, Kiko at
Boging, ay magpapanggap na mga
pamangkin ni Mrs. Santiago. Bale pinsan n’yo
si Virgie.”

“O ayan, Kiko, may relasyon na agad kayo
ni Virgie. Iyon nga lang, magpinsan!”
panunuya ni Boging sa katabi na tumalsik pa
ang ilang maliliit na piraso ng biskwit na
kinakain sa mukha ng kausap.

Pinaghahampas ni Kiko si Boging habang
para namang walang nararamdamang sakit
na patuloy pa rin sa panunukso si taba.

“Guys... guys! Hindi pa tapos ang briefing.
Serious muna tayo,” saway ni Gino sa mga
kabarkada.

Muling tumahimik ang lahat.
“May iba pang mga kuwentong kumakalat

tungkol sa maligno sa ilog,” patuloy ni Mang
Mike.

“Meron pa ho?” bulalas ni Boging na dilat
na dilat ang mga matang singkit pa rin kahit
na mulagat na. Hindi namamalayan ni taba na
napapabilis ang pagsubo at pagnguya niya ng
biskwit.

“Ayon sa pamahiin, mga bantay daw ng
ilog ang mga maligno. Nag-aanyong
dalawang bola ng apoy tuwing kabilugan ng

buwan ngunit nag-aanyong tao naman sa
panahong karaniwan lamang ang gabi. ‘Mata
ng Diyablo’ ang tawag ng mga tagarito sa
bolang apoy.”

“Mga matang-apoy ng diyablo...” ulit ni
Kiko na hinihimas ang hikaw sa kaliwang
tainga.

Nagpatuloy ang lalaki. “May
nakakapangilabot na kapangyarihan daw ang
mga bolang apoy kung kaya’t hindi dapat
tumitig sa mga ito ang sinuman. Dahil ‘pag
ginawa raw ito ay magliliyab at matutupok
daw ang taong tititig sa mga bolang apoy.
Kaya kung makita ang mga ito’y malayuan at
sandali lamang.”

“Saan daw po sa ilog lumalabas ang mga
matang-apoy?” tanong ni Gino.

“Bukas na bukas ay pupunta tayo sa ilog.
Ituturo ko sa inyo,” sagot ng lalaki.

“Iyon lang po ba ang impormasyon natin
tungkol sa mga matang-apoy?” Si Gino muli
na halatang seryosung-seryoso sa
pagtatanong.

“May isang tagarito ang napag-alaman
kong sinasabi ng marami na malawak ang
nalalaman tungkol sa mga matang-apoy na
‘yan...”

“Sino po, Dad?” tanong ni Jo.
“Isang matandang nangangalang Mang

Kanor...”
Biglang naibuga ni Boging ang lamang

bikswit sa bibig sa pagkagitla. Naitanong niya
nang mahina sa sarili kung tama ba ang
pangalang sinabi ni Mang Mike.

“Siya, Dad, ‘yung matandang nakatira sa
kubong dinaanan namin sa bukid, ‘di ba?” Si
Gino.

“Oo, anak,” tumatangong sagot ng lalaki.
“Dapat pala natin siyang puntahan para

matanong ng mga ilang detalye pa,”
desididong wika ni Gino.

Hindi na natiis ni Boging ang sarili.
Kinakabahan kasi siya na ma-assign sa
pakikipag-usap sa matandang kinatatakutan
niya ang anyo.

“Wala na po bang iba?” biglang singit ni
taba.

“Ibang ano?” nagtatakang nabanggit ni
Mang Mike.

“Iba pong makakausap... ibang
mapagtatanungan ng detalye,” tugon ni
Boging.

Nag-isip muna si Mang Mike. “Si Mang
Ben... pero higit daw na maraming alam si
Mang Kanor. Ang sabi pa nga ng ilan, nagawa
na raw makipag-enkuwentro ni Mang Kanor
sa mga matang-apoy.”

“‘Ba, e ‘di si Mang Kanor pa rin ang

pinaka-reliable,” sabad ni Jo. “Kailan ba natin
kailangang makausap si Mang Kanor, Dad?”

“Kung magagawa nating ngayon na, bakit
hindi. Kailangan ko ng dalawang volunteers,”
mabilis na sagot ni Mang Mike na sumenyas
ng pagtataas ng kamay upang malaman kung
sino ang may gustong gumawa ng misyon.

Biglang tumalikod si Boging. Kunwari’y
may kinukuha sa kanyang kagamitan. Pero
ang katotohanan ay ayaw niyang maisip man
lamang ni Mang Mike na siya ang piliin. Sina
Gino, Jo at Kiko naman ay nagsipagtaas ng
kani-kanilang kamay. Nag-isip si Mang Mike
bago nagdesisyon. “Sina Kiko at Gino ang
pupunta.”

“Dad naman e!” bulalas ni Jo na halatang
naiinis sa pasya ng ama.

“Gabi na, anak, at saka kailangan ko ng
katulong sa ilang papeles na aayusin ko. Ikaw
ang aking executive assistant, ‘di ba?” mabilis
na sansala ni Mang Mike sa anak para hindi
ito tuluyang magtampo.

“Oo nga, Jo. Saka hindi naman namin
kaya ang ginagawa mo sa mga papeles ni
Daddy. Wala kaming alam sa mga pag-aayus-
ayos,” susog ni Gino sa sinabi ng ama.

“Okey... okey,” ang sa wakas ay pagsang-
ayon ni Jo.

“Good!”

“E, si Boging, Dad, anong gagawin niya?”
biglang naisip na itanong ni Jo sa ama.

“Ikaw na, Boging, ang maghintay sa
pagbabalik nina Kiko at Gino. Kaya doon ka
lang sa labas, ha.”

Iginala ni Boging ang paningin sa labas ng
bintana. Madilim ang kapaligiran. “Hindi ho ba
nakakatakot do’n? Mag-isa lang ako,” nasabi
ni Boging na halatang kabadung-kabado.

“Aba hindi. At saka nandito lang naman
kami ni Jo sa loob ng bahay. O, ayos na ba
ang lahat?”

Nagtanguan sina Gino at Kiko. Tumango
rin si Boging. Mabuti na rin ito kaysa isama pa
siya sa bahay ng nakakatakot na matandang
lalaki.

Kabanata  6
SI MANG KANOR

NAABUTAN nina Kiko at Gino si Mang Kanor
na nakaupo sa hagdanan ng kubo nito.
Tatlong baitang lamang ang hagdan kaya
sayad sa lupa ang dalawang paa ng matanda
na nakayapak lamang.

Nag-alangan noong una ang dalawang
binatilyo na bumati. Para kasing estatwa ang
matanda sa pagkakaupo nito. Walang
katinag-tinag. Subalit nakaipon din ng sapat
na lakas ng loob ang dalawa. Si Gino ang
unang nagpaboses.

“Magandang gabi po,” magalang na bati
ng binatilyo.

Dahan-dahang lumingon ang matanda.
Nakakatakot ang mga mata nito sa unang
malas ngunit nang ngumiti ay agad namang
nawala ang kaba ng magkabarkada. Lumapit
ang dalawa.

“E, puwede po ba kayong maabala, Mang
Kanor?” bungad ni Gino.

Marahang tumayo ang matanda at
humawak sa hagdan upang hindi siya
mabuwal. Bahagyang sumingkit ang mga
mata nito na nagpapakita ng bahagyang
pagtataka.

“Kilala n’yo ako?”

“Oho. Nasabi ho sa amin ni... ni..,” ang
nag-aalangang sagot ni Kiko na hindi
malaman kung kaninong pangalan ang
sasabihin.

“Nino?”
“Ni Virgie ho!” naisipang isagot ni Kiko.
Yumuko ang matanda na parang may pilit

na inaalala. Ilang saglit din ang lumipas bago
muling nag-angat ito ng mukha. Tahimik
lamang sina Gino at Kiko. Ngunit
nagsesenyasan sila na humanda ang isa’t isa
dahil hindi nila alam kung ano ang iniisip ng
kaharap.

“Kayo ba ang mga nakita ko kaninang
nagsisitawid sa bukid na kasama ni Virgie?”
wika ni Mang Kanor na kababakasan na ng
pagiging maaliwalas ang mukha.

Nawala ang kaba ng magkabarkada sa
nakita nilang ekspresyon sa mukha ni Mang
Kanor.

“Kami nga po,” sabay na sabi ng dalawa.
“Kung gayon ay halikayo. Doon na tayo sa

ilalim ng punong mangga. Mas mahangin
doon kaysa kung papanhik tayo sa bahay ko.”

“Sige po. Kayo po ang bahala.” Si Gino.
Naunang naglakad si Mang Kanor at

bumuntot lamang sa kanya sina Gino at Kiko.
May bahagyang pag-ika si Mang Kanor na
dala na marahil ng katandaan. Sa katunayan,

may gamit na siyang baston upang gabayan
ang kanyang paglalakad.

Tama si Mang Kanor, presko nga sa ilalim
ng punong mangga. Ibang klase ang simoy ng
hangin. Para bang amoy ng mga bagong
gapas na damo.

Pumuwesto ang matanda at naupo sa
isang malaking ugat na nakausli. Pumili na rin
ng kani-kanilang mauupuan ang
magkabarkada at halos sabay na naupo.

“O, ano ba talaga ang sadya n’yo sa
akin?” panimula ni Mang Kanor.

“Makikipagkuwentuhan lang ho sana,”
tugon ni Kiko.

“Kuwentuhan?”
“Opo.”
“Aba’y bihira na ang mga batang gustong

makipagkuwentuhan sa mga nakatatanda.
Marami ngayon, e mas gusto pang manood
ng telebisyon.”

“Kami man po ay mahilig ding manood ng
TV pero mahilig din po kaming makinig ng
kuwento.” Si Kiko pa rin.

Napahimas sa kanyang baba ang
matanda. Muli na naman itong nag-iisip. “Ano
naman ang gusto ninyong ikuwento ko?”

Nagkatinginan ang magkabarkada. Parang
nag-uusap sila kung sino sa kanila ang
magsasabi ng kanilang gustong marinig.

“Kung puwede po sana na kuwentuhan
n’yo kami tungkol sa mga matang-apoy,”
tuluy-tuloy na sabi ni Gino matapos na
huminga nang malalim.

Naningkit ang mga mata ni Mang Kanor.
Napatiim ang bagang nito kasabay ng
paghigpit sa pagkakahawak sa baston. Halata
ang pagtatagis ng ngipin ng matanda dahil sa
humpak nitong pisngi. Kinabahan si Gino.

“Sino ang nagsabi sa inyo ng tungkol sa
bagay na ‘yan?” Seryoso si Mang Kanor.

Hindi agad sumagot si Gino. Alam niyang
kung magsasalita siya kaagad ay tiyak na
manginginig ang kanyang boses dahil sa
kaba. Pinatatag muna niya ang sarili at inipon
ang lakas ng loob bago sumagot.

“Si Virgie po. Nagkakuwentuhan po kasi
kami sa biyahe. Nasabi po niya na marami
raw po kayong alam tungkol sa matang-apoy,”
walang kagatul-gatol na tugon ni Gino.

Muling naghari ang katamikan hanggang
sa bumuntung-hininga si Mang Kanor. “Kung
si Virgie, ang kanyang Papa o sinumang
kaibigan nila ang humiling sa akin ng kahit na
ano, pagbibigyan ko. Kaya umayos kayo at
kukuwentuhan ko kayong dalawa.”

Nagkangitian sina Kiko at Gino. Tagumpay
ang kanilang diskarte. Samantala, seryosung-
seryoso naman si Mang Kanor.

“Bata pa lamang ako nang isalaysay din
sa akin ng aking magulang ang tungkol sa
matang-apoy. Ngunit noo’y hindi ako
naniniwala. Akala ko kasi’y tinatakot lang nila
ako na tulad ng ginagawa ng mga magulang
sa mga anak na matigas ang ulo.”

“Saan po ba kayo nakatira dati?” tanong ni
Kiko.

“Sa Iriga.”
“Ang ibig po ninyong sabihin ay hindi

lamang sa Tigaon mayroong mga matang-
apoy?”

Umiling ang matanda. “Hindi lamang dito.
Sa lahat marahil ng lugar na may
nangyayaring kababalaghan. Sa lahat marahil
ng lugar na mayroong mga taong hindi
matahimik ang mga kaluluwa.”

“Hindi po matahimik ang kaluluwa?” ulit ni
Gino.

“Oo,  ang mga kaluluwang ito ang nagiging
apoy...”

“Sila po ang nagiging mga matang-apoy?”
“Oo...”
“Kahit po sinong kaluluwa na hindi

matahimik?”
“Hindi lahat. Iyong mga kaluluwa lamang

na naghahangad ng paghihiganti. Iyong mga
kaluluwang inapi nang mga panahong
nabubuhay pa sila. Dahil wala silang

kakayahang gumanti noon kaya nila
tinanggap ang kapangyarihan ng apoy.”

“Ano po ba ang kapangyarihan ng apoy,
Mang Kanor?” tanong uli ni Gino.

“Ang kapangyarihan ng apoy ay ang
kakayanang maglinis. Ang Espiritu Santo ay
nagsa-apoy bilang tanda ng paglilinis ng
kasalanan ng tao. Subalit para sa mga
makasalanang hindi nagsisi at nagbalik-loob
sa Diyos, apoy din ang kaparusahan--- ang
walang hanggang apoy ng impiyerno!”

Nakaramdam ng pangingilabot ang
magkabarkada.

“Ang mga matang-apoy ay pinaniniwalaan
ng mga matatanda na nagtataglay ng agimat.
Kapag kabilugan ng buwan ay posibleng
makita ang mga matang-apoy na gumagala.
At kapag nagpanagpo ang dalawang matang-
apoy, posibleng maglaban ang mga ito upang
malaman kung sino ang may higit na
makapangyarihang agimat. At kung
maglalakas-loob ang sinumang tao na
labanan ang magwawagi sa pagtutunggali ng
mga matang-apoy, mapapasakanya ang
kapangyarihan.”

“E kung matalo po siya?” ang curious na
tanong ni Kiko.

“Mamamatay siya. Kukunin ng matang-
apoy ang katawang lupa niya upang gamitin

iyon sa paggagala ng matang-apoy dito sa
mundo pag hindi bilog ang buwan.”

Napalunok ng laway si Kiko. Nakakatakot
ang kuwento.

“Ang sabi po’y nakaenkuwentro na raw po
ninyo ang mga bolang apoy?” Si Gino uli.

“Oo,” tumatangong sagot ng matanda.
“Ano po ang nangyari?”
Tinitigan ni Mang Kanor ang mga kaharap.

Tila nagtatalo ang isip nito kung magsasalita o
hindi. “Nakakahindik ang kuwento ng bolang
apoy,” babala ni Mang Kanor.

Nagkatinginan sina Gino at Kiko. “Sige na
po, Mang Kanor. Ikuwento ho ninyo sa
amin..,” samo ni Gino.

Humugot uli ng malalim na hininga si
Mang Kanor bago ito nagsalita. “Galing ako
noon sa isang kasiyahan sa karatig na bayan.
Hatinggabi na nang matapos ang kainan at
inuman namin kaya naisip kong baybayin na
lamang ang ilog. Maliwanag naman ang
kapaligiran dahil sa kabilugan ng buwan. Isa
pa, may dala rin naman akong flashlight.

“Malapit na ako sa aking bahay nang may
matanaw akong liwanag mula sa kabilang
panig ng ilog. Malayo ang liwanag mula sa
aking kinatatayuan kaya hindi ko makita kung
ano ang sanhi noon. Naisip ko na lamang na
marahil ay mayroong taong nangangaso sa

kahuyan. Binale-wala ko iyon at nagpatuloy
ako sa paglalakad.

“May sampung minuto na akong
naglalakad nang mula sa gilid ng aking mga
mata ay muli kong naaninag ang liwanag. At
sa aking labis na pagtataka ay katapat ko pa
rin ang liwanag. Para bang hindi ako gumalaw
sa aking puwesto o kaya’y.... sinasabayan ako
ng liwanag sa aking paglalakad!”

Wala sa loob na nahaplos ni Kiko ang
kanyang braso dahil sa biglang panlalamig na
naramdaman. Tila ba pinaninindigan siya ng
balahibo sa buong katawan.

Nagpatuloy ang matanda. “Sa pagkaka-
taong iyon ay inilabas ko ang aking flashlight.
Malakas ang aking lente dahil bago ang
baterya. Itinutok ko iyon sa dako ng liwanag
sa kabilang pampang. Wala akong kamalay-
malay na malaking pagkakamali pala ‘yon.”

“Bakit ho?” pigil ang hiningang tanong ni
Gino.

“Dahil nagpasimulang lumapit sa akin ang
liwanag. Tila ba naakit iyon ng aking lente.
Pero hindi pa ako natatakot noon dahil ang
akala ko’y taong tulad ko rin ang may dala ng
liwanag. Hanggang sa tuluyan nang lumantad
iyon sa kabilang pampang...”

“Ano po ang inyong nakita?” sabik na
tanong ng dalawang binatilyo.

“Isang maliit na bolang apoy na kasing laki
ng bola ng basketball! Kulay orange ang
liwanag ng apoy; iyong parang liwanag na
buhat sa bumbilya.

“Ngunit inakala ko pa ring may nagbibiro
lang sa akin. Iginala ko ang liwanag ng aking
lente sa paligid sa pag-asang makita ang
taong may pakana ng bolang apoy ngunit
wala akong makita.

“Subalit nakaramdam na ako ng labis na
pagkatakot nang magpasimulang tumawid sa
ilog ang bolang apoy nang hindi man lang
naapektuhan ng tubig! Walang sinumang tao
ang may kakayahang makagawa noon!!

“Sumigaw ang aking utak na tumakbo ako
ngunit ayaw sumunod ang aking mga paa.
Para akong itinulos sa kinatatayuan na
nakatingin sa palapit na apoy.

“Huminto ang apoy nang may mga
dalawangpung piye ang layo niyon sa akin. At
saka ko napansin na may laman ang bolang
apoy! May pangalawang bola pa sa loob na
kulay berde ang liwanag ng apoy at sa
pinakaloob ay may isa pang bilog na bagay na
maraming butas.

“Kung gaano kami katagal na magkaharap
ng bolang apoy ay hindi ko na matandaan.
Basta ang alam ko’y parang estatwa akong
nakatutok ang lente sa apoy.

“Ang akala ko’y hindi na ako
makakaramdam pa ng mas masidhing
pagkatakot ngunit nagkamali uli ako. Hindi ko
matutukoy ang sindak na bumalot sa aking
katauhan nang magpasimulang lumaki ang
apoy! Lumaki nang lumaki ang apoy
hanggang sa maging mas mataas pa iyon sa
akin! At saka ko lamang nakita nang mabuti
ang pinakaloob ng bolang apoy...”

Napatingin sa malayo si Mang Kanor.
Nakatitig ito sa kawalan na tila may alaalang
nais limutin ngunit hindi magawa. Naghari ang
katahimikan habang nanatiling nakatanghod
sa kadiliman ang matanda.

“Mang Kanor, ano po ang nasa loob ng
bolang apoy?” mahinang tanong ni Gino.

“Bungo! Isang bungong nakakapangilabot
ang hitsura!! At mula sa butas ng mata, ilong,
tainga at bibig ng bungo ay doon nagmumula
ang apoy!

“Nakatitig sa akin ang bungo na tila
hinihipnotismo ako. Hanggang sa unti-unti
kong naramdaman ang aking katawan na
nag-init. Para akong sinisilaban. Nagsimula sa
aking paa paakyat sa katawan ang
nakakapasong init nang ‘di sinasadyang
mabitawan ko ang aking lente.

“At sa pagbagsak niyon sa lupa ay
sinundan iyon ng tingin ng bungo. Nang

maalis ang pagkakatingin sa akin ng bungo ay
saka lamang bumalik ang aking katinuan.
Buong tulin akong nagtatakbo na hindi man
lamang lumilingon. At nang marating ko ang
aking bahay ay nagtuloy ako sa ilalim ng
aking kama at doon ako nagtago. Doon na
ako nakatulog.”

“Ano po ang nangyari sa bungo?” tanong
uli ni Gino.

“Ewan ko. Basta ang alam ko’y umaga na
nang muli kong idilat ang aking mata.”

“Mawalang-galang na po, Mang Kanor.
Hindi po kaya dulot lang ng inyong nainom
ang nakita n’yong bolang apoy?” marahang
sabi ni Kiko.

Hindi naman nagalit ang matanda sa
narinig. Hinarap nito ang binatilyo. “Akala ko
rin ay nanaginip lang ako o kaya’y dulot ng
kalasingan ang aking nakita. Pero hindi.
Natitiyak kong hindi.”

“Paano po ninyo natiyak?” Si Kiko uli.
“Ito...” at itinuro ni Mang Kanor ang

kanyang pilay na binti. Inililis nito ang laylayan
ng pantalon.

Lalong kinabahan si Kiko nang makita ang
hita ng matanda na may malaking peklat na
sanhi ng pagkasunog.

Kabanata  7
MGA ANINO SA DILIM

KASISIKAT PA LAMANG ng araw nang
magtungo sa ilog ang B1 Gang kasama si
Mang Mike. Hindi kababakasan ng anumang
pagkabahala ang mga kabataan. Bukod sa
talagang sabik sila sa pamamasyal ay
binigyan na sila ng instructions ni Mang Mike
na huwag magpapahalata at ipakitang tulad
lamang sila sa mga inosenteng
nagbabakasyon.

Napakaganda ng ilog ng Tigaon. Malinis
ang tubig na malumanay na dumadaloy.
Bagamat may lugar na malalim ay may mga
bahagi namang hanggang tuhod lamang ang
tubig. Bulubundukin din ang ilang bahagi ng
pampang ngunit masayang binaba at pinanik
iyon ng mga kabataan. Kahit nga si Boging ay
hindi kinaringgan ng reklamo gayong
nagsisimula nang pawisan ito.

Gumawi ang magkakasama sa lugar na
mababaw. Nagtampisaw ang magkaka-
barkada. Bihira silang makaranas ng ganito
dahil wala nang malinis na ilog sa Maynila.
Ang madalas nilang makitang ilog sa Maynila
ay ang Pasig. Pero sino ba namang matinong
tao na gustong manatiling mabango ang
magtatangkang magtampisaw sa Ilog Pasig?

Nalibang ang magkakabarkada sa
pagtatampisaw kaya hindi nila namalayang
dumating na pala si Virgie. May dalang basket
na puno ng pagkain ang dalagita. Si Mang
Mike ang unang nakapansin sa dumating at
siyang tumulong sa pag-aayos ng mga
pagkain. Nakaayos na ang lahat nang tawagin
ni Mang Mike ang magkakabarkada.

Nagkakandarapa sa pagtakbo si Boging
samantalang kung tutuusin ay siya pa nga
ang nakakain na ng almusal sa kanilang lahat.
Gayunman, nagdasal pa rin si taba bago niya
sinimulang upakan ang nakahaing pansit.

“Hindi ba nag-almusal ka na, Boging?”
tanong ni Jo na naiiling na lang sa katakawan
ng kaibigan.

“Oo. Pero anim na pandesal lang ang
nakain ko at dalawang baso ng mainit na
tsokolate,” sagot ni Boging habang
namumuwalan sa kinakaing pansit.

“Kulang pa sa ‘yo iyon?”
“Natunaw ko na kamo! Kita mo namang

pataas-baba ang dinaan natin kanina a!”
Tawanan nang malakas ang lahat. Ngunit
kahit na tumatawa, patuloy pa rin si Boging sa
pagnguya.

“Siyanga pala, maiba tayo. Kumusta ang
lakad n’yo ni Kiko kay Mang Kanor, Gino?” Si
Mang Mike.

“Okey, Dad. Marami kaming nakuhang
impormasyon tungkol sa mga pinaniniwalaan
sa matang-apoy.” Isinaad ni Gino ang
kuwento ni Mang Kanor.

Dilat na dilat ang mga mata nina Jo at
Boging habang nakikinig kay Gino. Maging si
Mang Mike ay buhos ang atensiyon sa
panganay na anak.

Hindi tuloy nila napansin, hindi kalayuan
sa dako nila, na may dalawang aninong
kanina pa nakamasid sa grupo. Kitang-kita ng
mga iyon ang ginagawa ng magkakasama.
Mababakas sa mga mata ng mga anino ang
kanilang maitim na balak.

Kabanata  8
PAGDUDUDA

NAGPASYANG pumunta sa bayan upang
mamili ng ilang bagay sina Mang Mike, Jo at
Gino. Bilang panimula naman ng mga papel
sa kanilang bagong misyon, nagsimula na ring
magpanggap na pinsan ni Virgie sina Boging
at Kiko. Trabaho lang at walang personalan,
ang wika ni Boging kaya pinilit niyang kumilos
si Kiko na para bang walang anumang mga
naunang pangyayari na kahiya-hiya ang
namagitan sa kanila ni Virgie. Pinilit ipasok sa
isip ni Kiko na talagang pinsan niya ang
dalagita. Natutuwa naman ang binatilyo dahil
napakaganda rin ang pakikitungo sa kanya ng
dalagita.

Nagpunta ang dalawa sa bahay nina
Virgie. Higit na moderno ito at mas malaki
kaysa sa bahay na tinutuluyan ng B1 Gang.
Nakakalula nga ang laki ng nasabing bahay.
Patunay lamang na sadyang mayaman ang
pamilya nina Virgie. Ang lapad ng ngiti ni
Boging habang papasok sila sa salas ng
bahay. Kitang-kita kasi niya ang
pagkamangha ni Kiko sa mga nakikita.

“Dito kayo nakatira, Virgie? A, e pinsan...
pala,” tanong ni Boging.

“Oo,” simpleng sagot ng dalagita.

“Parang bahay naman ‘to ng mga hari.
Parang ‘yong mga napapanood ko sa TV.
Wala bang multo rito?”

“Wala rito. Naroon sa ilog ang mga multo.”
“Oo nga pala ‘no.”
“Ang parents mo pala? Nasaan?”
“Ulila na ako sa nanay, Boging. Si Papa

naman ay nasa Naga pa. May inaasikaso
siyang negosyo pero bukas e nandito na si
Papa,” sagot ni Virgie nang mapansin si Kiko.
“O, bakit hindi ka kumikibo?”

“Wala naman. Iniisip ko pa rin kasi ang
mga bagay-bagay tungkol sa problema ninyo.”

“Oo nga. Ako rin. Pinoproblema kong
talaga ang nangyayari dito sa amin. Marami
na nga raw na tagarito ang lumipat muna ng
ibang bayan. Buti na lang, summer break
ngayon. Kung hindi, tiyak na maaapektuhan
ang mga grades ko.”

Nagkangitian lang sina Kiko at Virgie
samantalang kinikilig naman si Boging sa
panonood. Nang makahalata ang dalawa sa
ginagawa ni Boging ay bigla namang
nagpatay-malisyang yumuko si taba.

“Sandali at ibabalik ko lang sa kusina ang
kinainan natin sa ilog. Iwan ko muna kayo.
Kung gusto n’yo, magpatugtog muna kayo ng
CD o manood ng tapes. Maraming tapes
diyan na bago,” wika ni Virgie.

“Horror... kay Stephen King? Mayroon
kayo?” biglang naisip ni Kiko bilang pagbawi
sa mga pang-aasar sa kanya ni Boging.

“Stephen King? Bakit paborito mo ba
siya?” nagtatakang nasabi ni Virgie.

“Hindi naman. Pero si Boging, number one
fan ‘yan ni Stephen King.”

“Huwag! Huwag ‘yon! Umagang-umaga e
horror ang panonoorin natin,” iwas ni Boging
na hindi pa rin nawawala ang trauma ng
napanood at sa pagkatakot kay Mang Kanor
kahapon.

“Kayo na lang munang dalawa ang bahala
riyan. Baka matagalan ako dahil mag-aayos
pa ako ng ilang bagay sa kusina. Okey lang
ba sa inyo?”

“Oks lang!” ang halos sabay na nasabi ng
dalawa.

Naiwan ang magkaibigan habang
nagpunta na sa kusina si Virgie. Nagsimulang
sukatin ni Boging ang malaking sofa sa salas
sa pamamagitan ng paghiga rito. Samantala,
nilapitan naman ni Kiko ang malaking
component na kasama sa isang kumpletong
audio-video wall.

Habang hangang-hanga si Kiko sa
kagandahan ng mga gamit na yaon, unti-unti
namang nawawalan ng malay si Boging.
Bunga marahil ng labis na kabusugan, hindi

mapigilan ni taba ang makaidlip. Hindi tuloy
nito napansin na nalilibot na ni Kiko ang
buong sala.

Nang makarating si Kiko sa ilalim ng
mataas na hagdanan ay napansin niya ang
ilang kahon na naroroon. Maingat na
nakasalansan at natatakpan ng tela ang mga
kahon.

Hindi malaman ni Kiko kung ano ang
puwersang nagtulak sa kanya ngunit
namalayan na lamang niya ang sarili na
nagbubuklat sa mga sisidlang iyon. Halos
mapasigaw siya nang mabasa niya ang mga
nakasulat sa kahon. Explosives! Gunpowder!!
Ang lahat ng mga kahong naroon ay
naglalaman ng pampasabog!

Napaurong si Kiko. Hindi niya alam kung
ano ang gagawin. Naisipan niyang gisingin si
Boging na noon ay nagsisimula nang humilik.

“Boging... Boging...” Noong una’y banayad
ang paggising na ginagawa ni Kiko sa
kaibigan dahil nag-iingat siyang baka marinig
sila ng sinuman. Naghintay si Kiko na
gumalaw man lamang kahit na talukap ng
mata ng ginising ngunit wala itong kakilus-
kilos. Tila lalo pa ngang lumakas ang hilik.

Walang nagawa si Kiko kundi yugyugin
nang malakas ang kaibigan. Bigla namang
naalimpungatan si Boging kung kaya’t

nabigwasan niya ang gumigising sa kanya.
Buti na lang at nakailag si Kiko.

“Bakit ba? Natutulog ang tao, e.”
“Tulog ka nang tulog. May natuklasan

ako.”
“Ano na naman?”
“May paputok sina Virgie...”
“Ano? May putok si Virgie? Bakit, naamoy

mo ba ang kilikili?” ang gulantang na tanong
ni Boging. Bunga ng pagkakaidlip at biglaang
pagkagising ay hindi nito masyadong
naintindihan ang sinabi ng kaibigan.

Biglang nadunggol ni Kiko sa noo si
Boging. Lalong nagulat si Boging. “Bakit?!”

“Puro kasi kalokohan ang pinagsasabi mo,
e.”

“Masama bang magtanong?”
“Hindi, pero bingi ka e. Ang sabi ko, may

pulbura rito sa bahay nina Virgie.”
“Ha? Talaga? Ba’t hindi mo sinabi agad!

Paborito ko ‘yon e! Teka, wala ka bang
nakitang panulak? Baka mahirinan ako e.”

Pinalo uli ni Kiko sa noo si Boging.
“Bakit na naman?!”
“Sabi ko may nakita akong pulbura, ‘yung

pumuputok, hindi pulburon!”
“Ha? Pulbura? Sigurado ka? Saan?”
“Doon sa ilalim ng hagdan. Huwag kang

masyadong maingay. Baka marinig tayo.”

Babala niya ngunit pagkasabing-pagkasabi
noon ni Kiko ay siya namang labas ni Virgie
mula sa kusina. Sa pagkagulat, biglang
natakpan ni Kiko ng kamay ang bibig ni
Boging. Nagtaka naman ang dalagita sa
naabutang tagpo.

“Bakit, Kiko? May problema ba?”
“Problema? Sinong may problema?”
“Kayo ni Boging...”
“Kami? Wala. Wala. Bakit mo naman

nasabi ‘yan?”
“Kung wala kayong problema, bakit mo

tinatakpan ang bibig ni Boging?”
Noon naalala ni Kiko na nakatakip pa pala

ang kamay niya sa bibig ni Boging. Bigla tuloy
niyang nabitiwan ito at agad na nag-isip ng
maikakatwiran.

“Wala...”
“Wala?” nagtatakang ulit ni Virgie.
“Kasi... kasi... ang... si...” ang tanging

nasabi ni Kiko.
“Kasi gutom na ‘ko. Nahihiya siya sa iyo

kaya pinipigil niya akong magsalita,” salo ni
Boging sa kaibigang nararamdaman niyang
nasusukol na ng sitwasyon.

“Gutom ka na naman?”
Tumango si Boging. Tutal, medyo

nakakaramdam na rin lamang naman siya
talaga ng gutom dahil na rin sa saglit na

pagkakatulog. Wala namang masama kung
pakakainin siyang muli ni Virgie.

“Gusto mong kumain?” yaya ni Virgie.
“Puwede?”
“Bakit naman hindi.”
Sa pagkarinig noon ay agad na tumayo si

Boging at naglakad. Ngunit bago ito pumasok
sa kusina ay bumaling si taba sa mga
kasama.

“Virgie, wala ba kayong naitatagong
pulburon?”

Agad na pinandilatan ni Kiko ang kaibigan.
Nakahalata naman si taba.

“A ‘di bale na lang,” bawi agad nito. Mabilis
na nawala si Boging pagpasok sa kusinang
yaon ngunit ilang segundo lamang ay
sumungaw ang ulo ni taba na matamis na
nakangiti.

“Saan nga pala ako kukuha ng pagkain?”
“Sa refrigerator.”
“Ako na lang ang kukuha?”
“Ikaw na ang bahala.”
Muling nawala ang mukha ni Boging. Ilang

saglit lamang at maririnig na ang ingay ng
mga bagay na isa-isang inilalapag sa mesang
kahoy. Ilang lalagyang plastic ang maririnig na
napunit na tanda ng pagkakabukas.
Makalipas ang mga sandaling iyon ay
mahabang katahimikan.

Hindi naman malaman ni Kiko ang
kanyang nararamdaman at naiisip. Ngunit
may namumuong pagdududa sa kanyang
kaisipan ukol sa mga nakitang pulbura sa
ilalim ng hagdan.

SAMANTALA, matapos iwan sa bahay ang
mga pinamili, napagkaisahan nina Mang Mike,
Jo at Gino na magpunta sa bahay ng katiwala
nina Virgie upang magtanung-tanong ng ilang
detalye. Naabutan nila roon ang mag-
asawang Ben at Sally, ang mga katiwala ng
papa ni Virgie.

Malugod silang tinanggap at pinatuloy ng
mag-asawa. Simpleng-simple lamang ang
bahay ng mga ito ngunit mapapansing
maayos at masinop ang paligid.

“O napadigde kamo?” bungad na tanong
ni Mang Ben.

“Mayo man giraray. Mangungumusta
lang,” sagot ni Mang Mike.

“Sinong mga kasama mo? Anak mo?” ani
Aling Sally.

“Oo. Sina Gino at Jo.”
“Good morning po,” sabay na bati ng

magkapatid.
Sinenyasan ni Mang Mike ang dalawang

anak upang lumabas muna para

mapagbigyan ang kanilang pag-uusap ni
Mang Ben. Sinamahan naman ni Aling Sally
ang dalawa sa likod bahay upang ipakita sa
kanila ang maliit na gulayan na naroon.
Napansin agad ni Jo ang puno ng bayabas na
hitik na hitik sa bunga.

“Puwede po ba akong manguha ng
bayabas?” tanong nito kay Aling Sally.

“Sige. Kukuha lang ako ng panungkit at
lalagyan.”

Nakaalis na si Aling Sally nang magsalita
si Jo tungkol sa kanyang napansin sa
babaeng kausap. “Kuya, bakit ganoon
manigarilyo si Aling Sally? Baligtad!
Nakapasok ang baga sa loob ng kanyang
bibig sa halip na sa labas.”

“Ganoon talaga ang ibang tao kung
manigarilyo. Nasasarapan kasi sila sa usok.”

“Totoo?”
“Ewan ko, pero iyon ang sabi nila.”
“Weird, ‘no?” umiiling na sagot ng dalagita.

Kabanata  9
ENGKWENTRO SA ILOG

MADILIM NA nang umalis mula sa bahay
nina Virgie sina Kiko at Boging. Nawili ang
dalawa sa panonood ng wrestling. Mahilig din
pala ang ama ni Virgie doon kaya’t marami
itong koleksiyon ng WWF tapes. Nakalayo na
sila sa bahay nang mapansin ni Kiko na hindi
nila maiiwasang hindi mapadaan sa may ilog.

Huli na rin nang makita ni Kiko na
kabilugan na pala ng buwan. Ayaw niyang
sabihin kaagad iyon kay Boging dahil baka
atakihin na naman ng nerbiyos ang kaibigan.
Pinilit na lang ni Kiko na pabilisin sa
paglalakad si Boging nang hindi nito
nahahalata. Ngunit nang tatawid na sila sa
ilog ay hindi sinasadyang nakita ni Boging ang
repleksyon ng buwan sa malinaw na tubig.

Biglang napasigaw nang malakas si
Boging kasunod ang mahigpit na pagyapos sa
likod ni Kiko. Halos masakal tuloy si Kiko sa
pagkakayakap ni taba pero ayaw pa ring
bumitaw ni Boging.

Sa pagpiglas ni Kiko ay sabay tuloy na
natumba sa pampang ang dalawa. Mabuti na
lamang at nakabitiw din si taba bago sila
tuluyang bumagsak kundi ay tiyak na pisak si
Kiko sa bigat ng dadagan sa kanya.

“Bakit ba?” tanong ni Kiko.
“Ang buwan. Tingnan mo ang buwan!”
“Alam ko,” sagot ni Kiko na hindi na

tumingala.
“Alam mo?”
“Oo, kanina pa.”
“Kanina pa? Bakit ngayon mo lang sinabi e

kanina mo pa pala alam?”
“Kasi, baka maapektuhan na naman po

ang imahinasyon mo.”
“Ano pa ang hinihintay natin? Alis na tayo.”
Naghahanda pa lamang para tumayo ang

dalawa nang may marinig silang tunog ng
mga hinahawing dahon sa gawing ibaba ng
ilog. Lalong nataranta si Boging pero ngayo’y
pati si Kiko ay nabahala na rin. Mabuti na lang
at kung ano man iyon ay may kalayuan pa sa
kinaroroonan ng dalawa kaya hindi narinig
ang kanilang pag-uusap.

“Magtago tayo, Boging,” mabilis na bulong
ni Kiko na lumilinga-linga upang maghanap ng
mapagkukublihan. “Do’n! Doon sa likod ng
malagong punong iyon, Bogs.”

Mabilis na nagkubli ang dalawa at kahit
kinakabahan ay napilit nila ang sarili na
dungawin mula sa likod ng mga dahon ang
narinig nilang parating.

“K-Kiko, nakikita mo ba ang nakikita ko?”
Nautal sa niyerbiyos si Boging.

Hindi na nakuhang sumagot ni Kiko dahil
siya man ay hindi makapaniwala sa
napapanood. May liwanag sa di kalayuan ang
papalapit sa ilog. Nagsimula sa maliit ang
liwanag hanggang sa lumaki nang lumaki.

Halos mapasigaw ang dalawa sa gulat
nang biglang lumitaw mula sa likod ng mga
halaman ang ilaw at tumambad sa
magkaibigan ang dalawang bola ng apoy! Ang
mga matang-apoy ng diyablo!!

Napamulagat si Kiko sa nakikita. Hindi
siya makapaniwala sa nasasaksihan. Parang
may buhay ang mga bola ng apoy na mabilis
na bumagtas paroo’t parito sa magkabilang
pampang. Kumikislap ang mga bolang iyon na
para bang may kung anong sentrong siyang
pinagmumulan ng liwanag na sadya namang
nakakasilaw.

Naalala ni Boging ang isinalaysay nina
Gino at Kiko na kuwento ni Mang Kanor. Ayon
sa matanda ay makapangyarihan ang mga
apoy. Maaari silang matupok kapag patuloy
nilang tinitigan ang mga iyon. Doon
nagpasyang pumikit si Boging. Mariing isinara
ni Boging ang kanyang mga singkit na mata.

Nang maisipan ni Boging na muling
magmulat ng mga mata, wala na roon ang
mga bola ng apoy. Nanumbalik na muli ang
kadiliman ng paligid na tanging ang liwanag

na lamang ng bilog na bilog na buwan ang
tumatanglaw. Nilinga niya ang kasama. Wala
sa kanyang tabi si Kiko!

Hindi tuloy maiwasan ni Boging na isiping
baka nalusaw na si Kiko ng mga bolang apoy!
Paano na kung hindi ito pumikit na tulad ng
ginawa niya? Binagabag tuloy si Boging ng
kanyang budhi kung bakit hindi niya tiniyak na
nakapikit din ang kaibigan. Malamang na hindi
naniwala si Kiko sa kuwento ni Mang Kanor.
Natupok tuloy si Kiko! Kawawa naman si Kiko!

Teka, singit ng isip ni Boging. Hindi ba’t
sabi rin ni Mang Kanor na maaaring kuhanin
ng matang-apoy ang katawang lupa ni Kiko
upang gamitin sa paglalagalag? Baka nga
ganoon ang nangyari! sigaw ng isip ni Boging.
Baka naging parang zombie na si Kiko!!

Sindak na sindak si Boging sa mga naiisip
nang mula sa likuran ay may biglang
humawak sa balikat niya. “Nyaaah!!”
napatalon pang sigaw ni Boging.

Nang lingunin ni Boging ang humawak sa
kanya’y nagitla siya sa nakita. Si Kiko!
Maputing-maputi ang balat ng mukha. Parang
walang dugo! Tila mukhang bangkay!!

“AAaaaah!!! Inaykopoooo, zombie!” buong
lakas na hiyaw ni Boging na nakaturo sa
kaharap. Isang iglap lang at kumakaripas na
ng takbong pang-Olympics si taba pauwi sa

bahay.
Lilingunin sana ni Kiko ang itinuro ni

Boging na zombie raw. Pero nang makita
nitong super-bilis na nagtatakbo pauwi si
Boging ay hindi na napigilan ni Kiko ang
gumaya sa kaibigan. Sa nangyaring
kababalaghan kanina, mahirap nang
makipagsapalaran. Mabilis na humabol sa
kasama si Kiko.

Halos lumuwa naman ang puso ni Boging
nang maramdaman niyang hinahabol siya ni
Kiko na inakala nga niyang naging zombie.
Kaya kahit hingal kabayo at masakit na ang
tagiliran sa pagtakbo ay hindi pa rin siya
tumigil hanggang hindi niya narating ang
bahay na tinutuluyan nila.

“Mang Mike!! Gino! Jo! Tulungan n’yo
‘kooo!” hingi ng saklolo ni Boging nang
malapit na siya sa hagdan ng bahay.

Nagkakagulong nagsilabasan sina Mang
Mike, Gino at Jo sa balkonahe nang marinig
ang sigaw ni Boging.

“Boging, bakit!” agad na salubong ni Mang
Mike, nakakuyom ang mga kamao nito na
naghanda sa kung anumang sitwasyon.
Napadapa si Boging sa panghihina. Buti na
lang at nasalo siya ni Mang Mike. “Boging,
bakit?” ulit ng lalaki.

“S-Si Kiko... A-ang matang a-apoy...

Zombie---” putul-putol na wika ni Boging.
Napakunot ang noong nagkatinginan ang

mag-aama sa narinig. “Jo, kumuha ka ng
tubig sa loob! Bilis!” utos ng lalaki sa bunso
habang pinagtutulungan nila ni Gino na
maiupo sa hagdan si Boging. Mabilis na
tumalima ang dalagita. Saglit lang at
pinaiinom na nila si Boging.

“Nasaan na si Kiko? May nangyari ba sa
kanya?” tanong ni Mang Mike sa binatilyo.

Si Jo ang sumagot sa tanong ng ama.
“Daddy,” anito na nakaturo sa dakong likuran.
Lumingon sina Mang Mike at Gino sa tinuran
ni Jo. Sabay na napangiti ang mga ito nang
makita nilang paparating na tumatakbo si
Kiko.

Agad na sinalubong ni Mang Mike ang
binatilyo. “Okey ka ba, Kiko?” tanong nito
habang mabilis na sinisiyasat ang katawan ng
binatilyo kung may sugat iyong natamo.

“O-Opo, opo,” humihingal na sagot nito.
Mula naman sa kabahayan ay muling

lumabas si Jo na may dala pang isang basong
tubig para mapainom sa pagod ding si Kiko.
Hindi pa nangangalahati ang naiinom ni Kiko
nang biglang sumigaw si Boging.

“Lumayo kayong lahat sa kanya!!!”
Gulat na gulat ang lahat. Maging si Mang

Mike ay hindi rin nagawang makakibo kaagad

sa isinigaw ni Boging. Nagsilayo naman ang
lahat kay Kiko na noon ay nakamulagat na
nakatingin kay Boging na marahang
tumatayo.

“Boging, bakit?” takang tanong ni Jo.
“Hindi si Kiko ‘yan!” sigaw uli ni Boging.
“Ano kamo?” gulat ding tanong ni Gino.
“Sabi ko, hindi ‘yan si Kiko!”
“E sino siya?” ang hindi mapigilang bulalas

ni Jo na labis ding nagtataka sa nagaganap
na eksena.

“Baka isa na ‘yan sa mga matang-apoy,”
ani taba.

“Ha!?” ang takang-takang nawika ng
magkapatid.

“Boging, palagay ko’y nagkakamali ka,”
mahinahong sabi ni Mang Mike.

“Saka, may matang-apoy ba namang
ganito kapogi?” sabi ni Kiko na nakuha nang
makabawi sa pagkapagod.

Saka lamang parang nahimasmasan si
Boging. Sinipat-sipat niya si Kiko na sa bawat
gawin namang sulyap ng kaibigan ay
sinasabayan ng iba’t ibang pose na
nagpapapogi. “Kung ikaw nga si Kiko, saan
tayo unang nagkakilala?”

“Oy, may surprise quiz pa ha,” nakuha
nang magbiro ni Kiko dahil nahulaan na nito
ang nangyayari sa kaibigan. “Sa Baguio tayo

unang nagkita, Bogs.”
Tumangu-tango sina Gino at Jo. “Tama

siya.”
“Tsamba lang ‘yon!” tanggi ni taba. “Sino

ang kasama natin sa kaso ng HALIMAW SA
WAWA?”

Mabilis ang sagot ni Kiko. “Si Pancho!
Tapos sa LIHIM NG DILIM e ang pinsan
mong si Bien, sa NAWAWALANG AGILA
naman ay si Rafa at sa MASKARA NI
LONGINO e si Ricky! Ano? Gusto mong ituloy
ko pa?” kumikindat-kindat pang ani Kiko.

“Huwag na!” pigil ni Boging. “Isang tanong
na lang. Kung ikaw talaga ang kaibigan namin
ay tiyak na alam mo ang sagot.”

“Shoot!”
“Ano ang pagkaing ayaw na ayaw ko?

‘Yung parang hindi ko malunok dahil hindi
matanggap ng sikmura ko?” hamon uli ni taba
na nakapameywang pa.

Mas mabilis ang sagot ni Kiko ngayon.
“Wala! Lahat e tinatanggap ng bituka mo!”

“Kiko! Ikaw nga!” masayang bulalas ni
Boging kasunod ang pagsugod sa kaibigan
upang yapusin iyon.

Kabanata 10
PAGTITIMBANG-TIMBANG

NAKAPAGPAHINGA na nang maayos sina
Kiko at  Boging nang harapin sila ni Mang
Mike. Nagkumpulan ang B1 Gang kasama si
Mang Mike sa komedor. May ilang minuto na
ring nakaupo ang lahat bago nagsalita ang
lalaki.

“Ano ba ang nakita n’yo, Kiko, Boging?”
Sabay na nagsalita ang dalawa kaya

walang naintindihan ang mga nakikinig sa
kanila. Naguluhan si Mang Mike.

“Sandali lang, mga bata. Walang
mangyayari kung hindi kayo magbibigayan.
Isa-isa lang. Ikaw muna, Boging.”

“Dalawang bola po ng apoy.
Napakaliwanag. Nakakasilaw pong talaga.
Pumikit nga po ako kaagad dahil naalala ko
ang kuwento ni Mang Kanor. Pero kahit
nakapikit na po ako, e, parang nakikita ko pa
rin ang liwanag ng mga matang-apoy. Kaya
tumalikod po ako.”

“Ikaw naman, Kiko...”
“Totoo po ang sinabi ni Boging.

Napakaliwanag po talaga ng mga matang-
apoy. Pero ako po, matagal ako bago
nagdesisyong pumikit kaya nakita ko na
tinawid nang ilang ulit ng mga matang-apoy



B1  GANG:   MATA NG DI YABLO     ...  7 8

ang magkabilang pampang ng ilog.”
“Ang ibig mong sabihin ay hindi nanatili sa

isang lugar lang ang mga matang-apoy?” ang
sunod na tanong ni Mang Mike.

“Hindi po. Gumagalaw pong talaga!”
Biglang nag-isip si Mang Mike. Bago

muling nagtanong. “Paano n’yo unang nakita
ang mga matang-apoy?”

“Maliit po muna hanggang lumaki nang
lumaki.” Si Kiko pa rin.

“At pagkatapos?” si Gino na halatang
dalang-dala na ng kanyang naririnig.

“Pumikit na ako nang makita kong ilang ulit
na tinawid ng mga matang-apoy ang
magkabilang pampang,” ang wika ni Kiko na
napayuko.

“Ako rin po,” dagdag ni Boging.
“Pagdilat n’yong dalawa ay wala na ang

mga apoy?”
“Opo,” tango ni Kiko.
“Kung babalik tayo sa ilog, maaalala ba

ninyo ang eksaktong lugar na kinakitaan n’yo
sa mga matang-apoy?”

“Kaya ko pong maituro,” matatag na wika
ni Kiko.

“Kailangan po ba talagang bumalik tayo,
Mang Mike?” sabad ni Boging na halata ang
nararamdamang kaba.

“Kailangan Boging. Kailangan...”

“Ang dilim-dilim na ho e,” Si Boging ulit.
“Huwag kang mag-alala, Boging. Hindi pa

ngayon. Magpapaumaga muna tayo,”
natawang sagot ng lalaki.

Saka lamang nakahinga nang maluwag si
Boging.

Bago magkahiwa-hiwalay ang lahat ay
naalala ni Kiko ang pulburang nakita niya sa
bahay nina Virgie. Sinabi niya iyon kay Mang
Mike. Lalong napakunot ang noo ng
imbestigador. Hindi ganoon kasimple ang
kasong ito.

IKAPITO PA LAMANG ng umaga ay nasa
gawing iyon na ng ilog ang lima. Naghahanap
ang lahat ng kahit na anong maaaring
mapagbatayan ng kanilang mga palagay.
Ilang minuto rin ang lumipas nang biglang
sumigaw si Jo.

“Dad!”
“Bakit, Gino?” tanong ng lalaki sa kapatid.
“May upos ng sigarilyo dito!”
Nilapitan ni Mang Mike ang bagay na

tangan-tangan ng anak at saglit na sinipat.
Tinandaan nito ang ‘brand’ ng sigarilyo na
upos na lamang ngayon.

Si Boging naman ang sumigaw kaya
biglang nagtakbuhan ang lahat papunta sa

gawi ni taba. May kung anong hinihila si
Boging mula sa likod ng mga halaman nang
magdatingan ang apat.

“Ano ‘yan?” tanong ni Kiko.
“Alambre. Mahabang alambreng itim.”
“Iunat n’yo. Tingnan natin kung gaano

kahaba ‘yan.”
Agad namang kumilos ang lahat at iniunat

ang mahabang alambreng itim. Nang ganap
nang maiunat ito ay sobra pa nga para
makatawid sa magkabilang pampang ng ilog.
Ilang ulit itong puwedeng makatawid sa ilog
nang walang anumang kulang.

“Yuk!” parang nandidiri namang sabi ni Jo
nang mapansin niyang nangitim ang kanyang
kamay nang hawakan niya ang itim ding
alambre.

Unti-unti namang nakabuo na ng kanyang
haka-haka si Mang Mike. Pinangkat niya ang
grupo. Sina Kiko at Gino ay pupunta sa bahay
nina Mang Ben at Aling Sally upang
magtanung-tanong tungkol sa kanilang
sariling bersyon ng mga matang-apoy. Si
Mang Mike ay sa bahay naman nina Virgie
tutungo upang kumpirmahin ang nakita nina
Kiko’ng mga kahon ng pulbura. Sina Boging at
Jo naman ay maghihintay sa bahay ng kung
anumang mga developments.

Nakaahon na sa ilog ang apat na lalaki ay

naiwan pa rin sa may gawing pampang si Jo.
Sinisipat niya ang ilang bahagi ng lupa na
nasa pampang. Sinusukat niya ng daliri ang
ilang maliliit ng butas na nasa lupa. Kasinglaki
iyon ng piso at mababaw lamang.

Hanggang sa pag-uwi ay nasa isip pa rin
ni Jo ang mga nakitang butas. Iniisip niya
kung ano ang maaaring nakasanhi noon.

Kabanata 11
MGA BUTAS SA LUPA

BAGOT NA BAGOT si Jo sa assignment nila
ni Boging. Hindi niya inaasahang maiiwan nga
siya sa bahay matapos nilang mananghalian.
Akala niya’y mapipilit niya ang ama na isama
siya sa bahay nina Virgie.

Nagbasa na lamang ng magazine si Jo
nang makita niya ang isang artikulo na
nagsasabi na kailangang sundin ang
nararamdaman dahil kadalasa’y iyon ang
siyang simula ng katotohanan.

Nagbalik tuloy sa isipan ni Jo ang nakita
niyang mga marka sa ilog kanina. Ewan ba
niya pero parang may kumukutkot sa kanyang
utak ukol doon. Iba ang kutob niya. At dahil
wala naman silang ginagawa ay
napagpasiyahan ni Jo na magsagawa ng pag-
iimbestiga. Pero ang problema niya ngayon ay
kung paano hihimukin si tabatsoy na samahan
siya. Nang muling mabaling ang kanyang
paningin sa isa pang artikulo sa magazine.

“Hmmm, bakit nga ba hindi. Baka umubra
kay taba,” aniya sa sarili na palihim na
sumulyap sa katabi.

Biglang tumayo si Jo at tinitigan si Boging.
Kinabahan si taba na noon ay inuupakan ang
isang malaking supot ng M&M’s.

“Bakit ganyan kang makatingin? Para
bang gusto mo ‘kong katayin.”

“Matapang ka, Boging, ‘di ba?”
diretsahang hamon ng dalagita sa katabi.

“Matakaw, oo. Pero matapang, ewan ko,”
amin nito.

“Matapang ang B1 GANG, ‘di ba?”
dugtong niya.

“Super!”
“Member ka ng B1 Gang, ‘di ba?”
“Of course!”
“E ‘di matapang ka rin, Bogs!”
“Oo nga ‘no! Matapang ako!!”
“E ‘di sasamahan mo ‘ko sa bahay ni

Mang Kanor!”
“Hindi!!!”
Hindi rin nakatanggi si Boging sa pamimilit

ni Jo. Hindi man siya kampante sa hitsura ni
Mang Kanor ay hindi naman niya matitiis na
bayaang lumakad nang mag-isa ang
nakababatang kaibigan.

Matagal na nagmatyag ang dalawa mula
sa isang kubling lugar upang tiyakin kung
naroon ba o wala ang matanda sa kubo. Nang
makalipas ang ilang minuto at walang
anumang tanda na naroon nga ang nakatira
ay nagsimulang kumilos ang dalawa. Nauna si
Jo at nakabuntot si Boging.

Marahang naglakad si Jo sa harapan ng

kubo. Nakayuko ito na wari’y may hinahanap
na maliit na bagay na nahulog sa lupa.
Nagtaka si Boging sa ginagawa ng kasama.
“Ano bang hinahanap mo, Jo?”

“May nakita kasi akong mga marka sa ilog
kanina. Ewan ko ba pero nagbabasakali lang
ako...”

“Nagbabakasakaling ano?” pilit ni Boging
na nakitingin din sa lupa gayong hindi naman
niya alam ang hinahanap ng dalagita.

“Sabi ko na e!” bulalas ni Jo na mabilis na
nag-squat upang higit na mapag-aralan nito
ang nasa lupa.

Agad na lumapit si Boging sa kasama.
Nakita niya na may mga butas sa lupa.
Mabababaw at maliliit lamang iyon na kasing
laki ng piso. “Ano ba ‘yan?”

“Mga marka ‘to ng baston, Bogs.”
“E bakit interesado ka diyan?”
“‘Di ba’t sabi nina Kuya na medyo pilay si

Mang Kanor at hirap sa paglalakad?” paalala
ni Jo kay taba.

“O ngayon?”
“Na para makalakad nang maayos e

gumagamit si Mang Kanor ng baston.”
“So?” ingles pa ni taba.
“Ganitung-ganito kasi, Bogs, ang mga

nakita kong marka kanina sa ilog.”
Natigilan si Boging sa nais ipahiwatig ng

kaharap. “Ang ibig mong sabihin, Jo...”
“Oo,” tumangu-tangong putol ng dalagita.
“Ang ibig mong sabihin, Jo, nasa ilog si

Mang Kanor kagabi...?” ulit ni Boging na
nanlalaki ang mga mata.

“Wala naman tayong nakikitang ibang tao
na may baston dito, ‘di ba?” sagot ng dalagita.

“Ang ibig mong sabihin, na si Mang
Kanor...” hindi natapos ni Boging ang
sasabihin pero halatang namutla si taba.

“Ano pa ba ang puwede nating conclusion
kundi---”

“Kundi zombie si Mang Kanor!!!” gitlang
bulalas ni taba.

“Ha?!” napabuka ang bibig ni Jo sa
narinig. May kalituhan ang mukha ng dalagita.
“Teka, teka!”

“‘Di ba? Kung naroon din kagabi sa ilog si
Mang Kanor bakit hindi namin siya nakita ni
Kiko? Kasi iba ang anyo niya. Siya ang
matang-apoy, Jo!”

“Hindi ‘yon ang ibig kong sabihin. Grabe
naman ang tindi ng imahinasyon mo, Boging!”
umiiling na sagot ni Jo.

“Siya ang matang-apoy, Jo! Siya!” pilit ni
taba na hinawakan sa magkabilang balikat
ang dalagita at inalug-alog pa iyon.

“Boging, ‘pag hindi ka huminahon
sasapakin kita!”  banta ni Jo na nakaangat

ang kanang kamao at inaasinta na ang nguso
ni taba.

Biglang naaala ni Boging ang ginawa ni Jo
kay Monalet sa kaso nila sa LIHIM NG
BATONG BUGHAW. Alam niyang malakas
talagang manapok si Jo. At baka bigwasan
nga siya nito, malagas ang kanyang ngipin at
hindi na siya makakain. Ayaw niyang
mangyari iyon.

“Okey, Jo. Cool na ‘ko,” biglang bawi ni
Boging sabay bitaw sa kaharap.

“Sigurado ka?”

Tumango si taba. “Pero ano ba talaga ang
gusto mong sabihin?”

“Na walang kababalaghan at baka may
kinalaman si Mang Kanor sa mga nangyayari
rito.”

“Nakuha mo ‘yan dahil lang sa mga maliliit
na butas sa lupa?”

“Theory ko pa lang ‘yan, Bogs,” sagot ni
Jo. “Na dapat na mapatunayan,” mabilis na
habol nito.

Biglang napaunat si taba sa narinig. “Bakit
parang kinabahan ako sa sinabi mo, Jo?
Parang may binabalak ka na naman.”

Matamis na ngiti ang sagot ng dalagita.
“Ikaw naman, Bogs, masyadong suspicious,”
karinyo ni Jo. “Parang yayayain lang naman
kitang pumasok sa loob ng kubo e.”

Kabanata 12
PaGTUKLAS NG MGA LIHIM

“ANO?! Nababaliw ka na ba, Diyosa? E kung
nasa loob pala ‘yung zombie, este, si Mang
Kanor?” pagtatalak ni Boging sa mungkahi ng
kasama.

“Wala siya ‘no? E di sana’y lumabas na
siya kanina pa noong nag-e-emote ka na
pang-senakulo!”

“Pero, Jo, ang liit-liit ng kubo. Wala tayong
mapagtataguan kung biglang dumating si
Mang Kanor. Tapos puwede pa niya tayong
ipapulis,” katwiran uli ni Boging.

Tumahimik si Jo. “Sige na nga, silipin na
lang natin ang loob. At least, kung mahuhuli
tayo e puwede tayong magpalusot na
hinahanap lang natin siya.”

Naghanap ang dalawa ng siwang sa gilid
ng kubo. Nakatiyempo si Boging ng may
kalakihang butas. Ipinikit ni taba ang isang
mata at idinikit ang mukha sa dingding. Pilit
niyang inaaninag ang mga bagay na naroon.
Madilim ang loob ng kubo kaya kailangan
pang hintayin ni Boging na mag-adjust ang
kanyang paningin sa dilim.

Unti-unti ay nagsimulang magkaroon ng
anyo ang sinisilip ni taba. Kuwadrado... may
kalakihan...  mukhang luma. “Baul. Lumang

baul,” isip ni Boging nang mapansin niyang
may nakapatong sa baul na nasa bahaging
kaliwa lamang ng butas na sinisilipan niya.
Kulay puti... pabilog na hindi mawari ang
hugis... may apat na butas at... ngipin.
“Ngipin!?” nagtatakang isip ni taba.

Pinagbuti ni Boging ang pagsilip.
Naghanap siya ng magandang anggulo. Huli
na nang matanto ni taba na natapat pala siya
sa kinaroroonan ng baul na may nakapatong
na bungo. Nagkatitigan sila ng bungo!

Gayon na lamang ang gulat ni Jo nang
marinig nito ang malakas na sigaw ni Boging.
Nataranta na rin ang dalagita kaya napasabay
ito sa biglang pagtakbo ni Boging para
magkubli. Nasumpungan na lamang ng
dalawa na nagtatago sila sa likod ng makapal
na hilera ng mga puno ng saging.

Humihingal ang dalawa habang
nakasandal ang mga likod sa puno. Ilang
sandali pa ang lumipas bago naisipang
itanong ni Jo kung ano ang dahilan ng
pagsigaw at pagtakbo ni Boging.

“May bungo..,” ang tanging nasabi ni
Boging.

“Saan?”
“S-Sa loob ng kubo. Sa ibabaw ng baul.

Nakatingin sa akin!”
“Paanong titingin sa ‘yo ang bungo, e wala

nang mata ‘yon?”
“Ewan ko, basta ‘yon ang pakiramdam ko

e. Pero, Jo, anong klaseng tao ang nagtatago
ng bungo sa bahay?”

Napakibit-balikat si Jo. “Isa lang ang
paraan para masagot ang tanong mo, Bogs.
Balikan natin ang kubo ni Mang Kanor,” anito
kasabay nang tayo.

“Sandali naman, Jo. Pagod pa ‘ko e,”
nakatingalang samo ni Boging sa dalagita
pero nagpapalusot lang ito.

“Kanina pa tayo dito a. Tayo na,” sagot ni
Jo kasabay ang buong lakas na paghaltak sa
kaliwang braso ni taba para mapilitang
tumindig ang binatilyo. Kaya lang ay dumulas
ang pagkakahawak ni Jo dahil may pawis pa
rin ang braso ni Boging. Paatras na tumilapon
ang dalagita. Malakas na napaupo si Jo sa
lupa.

“Aray ko!” bulalas ni Jo na hawak ang
puwitan dahil sa sakit na natamo.

Mabilis namang sumaklolo si Boging.
Bumangon agad ito at nilapitan si Jo.
“Nasugatan ka ba, Jo?”

“Hindi. Kaya lang parang nakantuhan ako
e,” nakangiwing sagot ng dalagita na kinapa-
kapa ang bahagi ng lupa na nabagsakan niya.
Nang biglang mabura ang ngiwi ni Jo at
mapalitan ng pagkamangha. “Bogs, may lona

sa ilalim ng lupa.”
“Bakit naman magkakaroon ng lona d’yan?

Sino naman ang magtatago ng kung anong
bagay dito sa mga puno ng saging?” pansin ni
taba. Nagkatinginan ang dalawa sa sinabi ni
Boging at nagkaintindihan. Halos sabay silang
lumuhod at mabilis na naghukay.

Ilang saglit pa at lumitaw na nga ang lona.
“Hawakan mo ‘yung kabila, Bogs,” sabi ni Jo
na tangan ang isang dulo. Sabay na inangat
ng dalawa ang lona at lalo silang nagtaka sa
lumantad sa kanilang paningin.

May nakabaong malaking kahon na yari sa
stainless steel! Iyon pala ang naupuan ni Jo
kaya nasaktan ang dalagita. Pero ano ang
laman noon? Sabik na binuksan ng dalawa
ang kahon ngunit malaking supot na plastic
ang nakita nila.

“Kung ano man ang nasa loob nitong
kahon, Bogs, e tinitiyak no’ng nagtago na
hindi mababasa ang laman,” pansin ni Jo na
sinisimulan nang buksan ang supot. At nang
lumantad ang laman ng supot ay parang
natuklaw ang mga kabataan sa nakita: mga
kagamitan sa paggawa ng paputok!

MULING TINABUNAN ng dalawa ang
natuklasan upang hindi maghinala ang

nagbaon niyon. Ngayo’y hatak-hatak ni Jo si
Boging na talaga namang napakabigat ng
mga paa sa paglalakad. Pupunta kasi ang
dalawa sa ilog.

“Wala ka ba talagang lagnat, Jo?”
“Bakit naman ako lalagnatin?”
“Kasi mukhang nahihibang ka na, e.”
“Bakit naman?”
“E bakit hindi na muna natin ipaalam ang

nadiskubre natin sa tatay mo?”
“Mamaya pa babalik si Daddy e. Meron

lang akong gustong balikan sa ilog,” sagot ni
Jo.

Ilang saglit lamang at narating na nila ang
pakay. Tiningnan ni Jo ang lupa sa pampang
kung saan nila nakita ang itim na alambre
noong una silang magpunta rito. Subalit ilang
segundo pa lamang silang naroroon nang
may marinig silang kaluskos ng mga dahong
hinahawi. Mukhang may mga parating! Lalo
silang nakatiyak na may mga tao ngang
paparating nang may matapakan ang mga
iyon na tuyong sanga.

Mabilis na nagtago sina Boging at Jo.
Gayunman, hindi sila masyadong nakalayo
dahil baka makita na sila ng sinumang
dumarating.

Hindi nagtagal ang dalawang nilalang.
Mayroon lamang kung anong tiningnan din

ang mga ito at naghanda na ring umalis.
Ligtas na sana sina Boging nang sa paglingon
ni Jo kay taba ay kitang-kita niya ang
pagbabago sa mga guhit ng mukha nito...
babahing si Boging!

Nataranta si Jo. Hindi pa gaanong
nakalalayo ang mga pinagtaguan nila. Tiyak
na maririnig ang paghatsing ni Boging. Kilala
ni Jo kung paano bumahing si Boging. Talo pa
nito ang platoon leader na nag-uutos sa mga
kadete at gumagamit pa ng megaphone.

Balak na sanang ingudngod ni Jo sa
buhanginan ng pampang si Boging ngunit
nahuli siya.... bumahing na nga si Boging!

Kumaripas ng takbo ang dalawa! Walang
lingun-lingon. Dinig na dinig naman nila ang
mabilis na kaluskos ng mga paghawi ng mga
halaman. Sinusundan sila!

“Takbo, Boging! Bilis!” sabi ni Jo sa
kasunod na tumatakbo ring binatilyo.

Hindi na nakasagot pa si Boging. Puro
hingal na lang ang narinig ni Jo mula sa
kaibigan.

Nang makapanhik na si Jo sa gawi ng
pampang na siyang pinakamataas na bahagi
ng ilog, agad siyang nagpadausdos upang
mabilis na makababa. Kapag nakababa siya
roon, bukid na ang tatakbuhin niya. At ligtas
na sila ni Boging kapag nakarating sila sa

gawi ng kalsada dahil may mga sasakyan na
nagdaraan doon at may mga ilaw.

“Malapit na tayo, Boging... Boging?
...Bog...”

Wala si Boging sa likod niya! Baka nahuli
si Boging. Sa pagkataranta, babalik sana si Jo
ngunit bigla siyang nakarinig ng tawag. Nang
lumingon siya ay nakita niya si Boging na
tihayang-tihaya na nakabaon sa mga bagong
tanim na palay sa bukid.

“Anong ginagawa mo riyan?”
“Mukha ba ‘kong nagpapahinga?”
“Paano kang nakarating diyan?”
“Gumulong... pagod na pagod na kasi

ako!”
Napahalakhak na lang si Jo. Tinulungan

niya ang kabarkada para makabangon.
Katatayo pa lamang ni Boging nang bigla
itong sumigaw.

“Bakit, Boging? May masakit ba sa
katawan mo?”

“Wala pa.”
“Anong wala pa?”
“Kasi, tiyak na mananakit ang katawan

natin kapag inabutan tayo ng mga iyon!” ang
wika ni Boging sabay turo sa dalawang
aninong nakatayo sa pinanggalingan nila
kanina.

“Takbo na!”

Muling kumaripas ng takbo ang dalawa
hanggang sa marating nila ang kalsada. Nang
lingunin nila ang mga aninong humahabol sa
kanila, wala na ang mga iyon. Hinang-hinang
napaupo sa gilid ng kalsada sina Jo at
Boging. Ngayon ay tiyak na nila... hindi
lamang isa ang kalaban nila.

Kabanata 13
SA BAHAY NINA VIRGIE

NAKAUPO sa magarang salas sina Mang
Mike at Virgie habang sinisilbihan sila ng
orange juice ng katulong nang magtanong
ang dalagita.

“Kumusta na po ang sinusulat n’yong
article?” Iyon kasi ang pagkakaalam nito. Na
nangangalap lamang ng impormasyon para
sa isang artikulo sa pahayagan si Mang Mike
at ang B1 Gang.

“Maganda. Sa katunayan ay malapit na
nga akong matapos. Kaunti na lang ang
kailangan kong pag-aralan,” sagot ni Mang
Mike habang hawak-hawak ang baso ng juice.

Lihim na sinulyapan ng lalaki ang ilalim ng
hagdan na siyang sinabi nina Kiko at Boging
na kinaroroonan ng mga pulbura ngunit
walang anumang naroroon. Malinis na malinis
ang ilalim ng mga baitang.

“Totoo ho? Ano na po ang findings ninyo?”
“Palagay ko’y gawa-gawa lamang ng tao

ang matang-apoy sa ilog. At bukod doon,
malamang na sangkot ang inyong pamilya sa
misteryo...”

Nagitla si Virgie sa narinig. “Ho? Paano ho
kami masasangkot?”

Umayos muna nang upo si Mang Mike

upang harapin ang kausap. Gusto nitong
masuri ang magiging reaksyon ng dalagita sa
susunod nitong sasabihin.

“Napag-alaman kong kayo lamang ang
may permiso mula sa munisipyo na magtago
ng gamit sa paggawa ng firecrackers dahil
kayo ang opisyal na gumagawa ng mga ito
pag may pagdiriwang dito,” simula ni Mang
Mike.

“Opo. Totoo po iyon,” inosente namang
amin ng dalagita na hindi kinakitaan ng
pagkabalisa.

“Virgie, may mga tao ba kayong
pinagkakatiwalaan na maaaring nakakaalam
ng inyong gamit sa paggawa ng paputok? O
kaya naman ay malayang mahawakan o
makita ang mga ito?”

Nag-isip si Virgie. Personal kasing
pinamamahalaan ng kanyang Papa ang
anumang kagamitan sa paggawa ng paputok.
Hangga’t maaari nga ay ginagawa iyon na
wala siya rito upang makaiwas sa posibleng
maging disgrasya sa pagha-handle ng mga
pulbura. Napapakunot-noo na sa pag-iisip ang
dalagita nang bigla siyang may maalala.

“Sina Mang Ben ho!” ang bulalas niya.
“Ang katiwala n’yo?”
“Opo.”
“Sinabi mo kanina na ‘sina Mang Ben.’

Sino pa ang iba niyang kasama?”
“Si Mang Kanor din pala ho. Sila po kasi

ang may nalalaman sa pagha-handle ng mga
gamit sa paggawa ng paputok. Iyon nga rin po
ang isa sa dahilan ni Papa kung bakit niya
kinupkop si Mang Kanor. Magaling po kasi
siya sa pagtitimpla ng pulbura sa paputok.”

“Saan ba ninyo inilalagay ang mga gamit?”
“Dito rin po.”
“Dito mismo sa loob ng bahay?”
“Naku, hindi po. Delikado ‘yon. May

bodega po kami sa likod-bahay.”
“Pero may nakita si Kiko na mga pulbura

nang magpunta sila rito ni Boging. Saan
galing ang mga iyon?”

“A, ‘yon po sigurong nasa ilalim ng hagdan
ang sinasabi n’yo. Inilabas na kasi iyon dahil
may order po ang barangay captain para sa
pagdiriwang ng birthday niya mamayang
gabi.”

“Sino ang naglabas ng mga iyon?”
“Si Mang Ben ho.”
“Nasaan na ang mga gamit ngayon?”
“Nasa barangay hall na po siguro.”
“May listahan ba kayo ng mga gamit na

inilalabas o iyong mga nakukunsumo ninyo sa
bawat project o order?”

“Mayroon po. Lagi po kaming may
complete breakdown ng mga gamit na aming

inilalabas. Sandali lang po at kukunin ko sa
opisina ni Papa.”

Umalis sandali ang dalagita at paglabas ay
may dala itong piraso ng papel na naglalaman
ng lahat ng mga detalyeng kailangan ni Mang
Mike. Tiningnan iyon ng lalaki at mabilis na
nagpasya sa susunod na gagawin.

“Kailan nga ba darating ang Papa mo,
iha?”

“Dapat po ay ngayon kasi kumpare niya si
Kapitan. Hindi puwedeng hindi siya dumating
sa celebration mamaya sa barangay hall.”

“Ah, puwede ko kaya siyang makausap
mamayang gabi? Kailangan ko kasing
makumpirma sa kanya ang ilang mga
detalye.”

‘Ipapasabi ko po sa Papa ko pero halos

tiyak kong puwede ho. Basta pumunta rin ho
kayo mamayang gabi sa barangay hall, Mang
Mike,” nakangiting sagot ng dalagita nang
muling lumabas ang katulong na may dalang
mga sandwich.

“Kain na muna po tayo, Mang Mike,”
sandaling putol ni Virgie sa usapan nila ng
lalaki.

Kabanata 14
MGA BAKAS, MGA UGAT

HABANG nasa tahanan nina Virgie si Mang
Mike ay nasa bahay naman nina Mang Ben at
Aling Sally sina Gino at Kiko. Maayos namang
tinanggap ng mag-asawa ang dalawa at
pinagmeryenda pa ng ginataang bilu-bilo.
Kumakain ang mga kabataan habang patuloy
sa pagtatrabaho ang mag-asawa.

“Bakit nga pala kayo napadaan?” ani
Mang Ben na may ginagawa sa mesa sa
dakong likuran ng bahay. Hindi naman makita
ni Gino kung ano dahil nahaharangan ang
mesa ng isang mababang aparador.

“May gusto lang po kaming itanong,” sagot
ni Gino. “Tungkol po sa matang-apoy sa ilog.”

Napakrus si Aling Sally. Halata ang
biglang bugso ng takot sa mukha nito. Halata
sa pagbuka ng mga labi na umusal ito ng
maikling dalangin.

“Hindi ba ninyo alam na delikado ang pag-
uusap tungkol sa mga bagay na ganyan
kapag ganitong kabilugan ng buwan?” wika ni
Aling Sally na halos ay ibulong na lamang ang
sinasabi.

“Ganoon po ba?” ang reaksyon ni Gino.
“Totoo. Ganyan nga ang sabi ng mga

matatanda,” seryosong sang-ayon ni Mang



B1  GANG:   MATA NG DI YABLO     ...  1 0 2

Ben. “Mahirap sumuway sa mga paniniwala
ng mga matatanda.”

“Pero ‘di po ba, ang mga paniniwala ay
paniniwala lang. Puwedeng maging totoo at
puwede ring hindi,” sabad ni Kiko na para
bang guro na nagle-lecture.

“Nasa inyo ‘yon. Kayo naman ang bahala
sa kung anumang maaaring mangyari sa inyo,
hindi ba?” banayad ngunit parang may halong
pananakot ang tono na sabi ni Mang Ben.

“Nasa computer age na po tayo...” Si Kiko.
“Sa lungsod puwede n’yong gamitin ang

ganyang katwiran pero wala kayo sa Maynila.
Maraming tao sa lugar na ito ang hindi man
lamang nakakahawak pa ng computer. Tulad
din naman sa inyo, palagay ko’y hindi pa kayo
nakakahawak ng araro.”

Hindi nakakibo ang magkaibigan. Tama
ang sinasabi ng kanilang kaharap. Dapat
nilang isipin na iba nga ang kalagayan sa
lugar na ito at sa lugar na kanilang
kinalakihan. Matagal ding katahimikan ang
namagitan sa lahat bago muling nagsalita si
Aling Sally.

“Ano ba talaga ang sinadya n’yo rito?
Tungkol ba talaga sa matang-apoy?”

“Opo. Gusto lang po naming malaman ang
ilang bagay-bagay.” Si Gino.

“Halimbawa ay ano?” biglang sabad ni

Mang Ben.
Nag-isip si Gino. Nagkatinginan sila ni

Kiko. Kapwa sila naninimbang kung paano
sisimulan ang gagawing pagtatanong nang
hindi lalabas na ginagawa nilang suspects
ang mag-asawa.

“Interesado lang po ako sa mga
kuwentong kumakalat tungkol sa matang-
apoy. Kailangan po kasi sa school project
namin.” Si Gino ang unang nakaisip ng
dahilang masasabi.

“Oo nga po,” suporta ni Kiko. “Magka-
partner po kasi kami ni Gino sa project na ‘to.”

“Teka, ‘di ba’t bakasyon kayo ngayon?
Paano kayong nagkakaroon ng project? Hindi
pa nga ninyo dapat alam kung ano ang
magiging subject ninyo sa pasukan, hindi ba?”
nagtatakang tanong ni Mang Ben.

Hindi na naman nakapagsalita kaagad ang
dalawa. Mukha kasing mabubuking sila sa
kanilang sinabi kung hindi sila makapag-iisip
agad ng panagot sa mga tanong ng kaharap.

“Ano po kasi, e... kuwan... para sa... sa
organization namin sa school. Officers po kasi
kami ng journalism club. Kasi po, susulat kami
ng kuwento tungkol sa matang-apoy. Iyun!
Iyon po kasi ang assignment namin na dapat
matapos bago magpasukan,” wika ni Kiko na
buti na lamang at nakabawi kaagad bago

tuluyang mabulol sa iniimbentong mga
dahilan.

Hindi kumikibo ang mag-asawa.
Kinabahan sina Kiko at Gino. Hindi nila
matiyak kung naniwala ang mga ito sa
kanilang pinagsasabi. At kung hindi, tiyak na
masama ang mga susunod na pangyayari.
Nasulyapan pa naman ni Kiko ang malaking
itak ni Mang Ben na nakasukbit sa baywang
nito at kitang-kita nila kung gaano katalas ang
kutsilyong hawak ni Aling Sally na siyang
gamit nito sa ginagawang paghihiwa ng karne.

Kapwa huminto ang mag-asawa sa
ginagawa at nagtinginan. Lalong nadagdagan
ang kaba nina Gino at Kiko. Sa katunayan,
kapwa naghahanda na ang dalawa sa
matuling pagtakbo. Nakahinga lamang nang
maluwag ang magkabarkada nang muling
bumalik sa dating ginagawa ang mag-asawa
at magsimulang magkuwento ang mga ito.

“Halos kalahating taon na rin nang
magsimulang makita sa ilog ang matang-
apoy. Iba-iba ang palagay ng mga unang
nakakita. May nagsasabing mga maligno raw
ang mga apoy na nag-iiba ng anyo tuwing
bibilog ang buwan at magbabalik lamang sa
pangkatawang-tao kapag iba na ang hugis ng
buwan.” Si Mang Ben.

“May mga naniniwala namang babala ang



B1  GANG:   MATA NG DI YABLO     ...  1 0 5

mga matang-apoy. Lumalabas daw para
ipaalala sa bayang ito ng Tigaon na bumalik
sa paniniwala sa Diyos. Masyado na raw
kasing makasalanan ang tao. Apoy daw ang
lilinis sa kasalanang yaon. Ang mga matang-
apoy nga.”

“E bakit naman po sa ilog pa nila napiling
lumabas?” tanong ni Kiko.

“Paalala. Pangitain. Tubig ang simbulo ng
buhay. Apoy ang simbulo ng paglilinis. Apoy
sa tubig...” ang tila propetang wika ni Mang
Ben.

“Nakita na po ba ninyo ang mga matang-
apoy?” ani Gino.

“Oo,” ang banayad na sagot ni Aling Sally.
“Ilang beses na po?”
“Hindi lang minsan. Teka, bakit n’yo

naitanong? Kayo, nakita na ba ninyo?”
“A, e, hindi pa nga ho. Gusto nga ho sana

naming makita,” ang mabilis na sagot ni Gino
na sadyang inilihim ang pagkakakita ni Kiko
sa bagay na pinag-uusapan.

Kahit na nga nagtaka sa ginawang
pagsisinungaling ng kaibigan, nakisakay na
lamang si Kiko. Malaki ang tiwala niya kay
Gino. Alam niyang may dahilan ang kasama
kung bakit sadyang inilihim nito ang
pagkakakita niya sa mga matang-apoy.

“Huwag na lang ninyong hangarin. Baka

may mangyari pang hindi maganda sa inyo.
Mabuti na ang nag-iingat.” Si Mang Ben na
himig na ngayong nag-aalala.

“Ano po ba ‘yang ginagawa n’yo?” ang
pag-iiba ni Gino sa usapan at pagtutuon
naman sa bagay na pinagkakaabalahan ng
lalaki.

“Wala. Wala ito. Para lang sa nalalapit na
pagdiriwang sa barangay,” mabilis na sagot ni
Mang Ben na halatang itinatago ang anumang
ginagawa.

Tumayo si Mang Ben at lumakad papunta
sa kusina nang mapansin ni Gino ang
makislap na parang pulbos sa braso ng lalaki.
Kumikinang iyon na parang pilak.

“Gusto pa ba ninyo ng ginatan?” ang
pasigaw na alok ni Mang Ben habang nasa
kusina at natatabingan ng dingding na sawali.

“Thank you na lang po,” tanggi ni Kiko.
“Aalis na rin po kami. Baka po kasi

hinihintay na kami sa bahay,” segunda ni Gino
na sinabayan na rin ng pagtayo.

Nang makalabas na ang dalawang
binatilyo ay nagkatinginan nang makahulugan
ang mag-asawa.

Kabanata 15
PAGTATAGPI-TAGPI

UNANG NAGBALIK sa bahay sina Jo at
Boging. Ayaw nilang malaman ng mga
kasama na umalis sila at sumira sa usapang
maiwan doon upang tumangggap ng
anumang development.

Ilang saglit lamang at dumating na rin si
Mang Mike. Mabuti na lamang at
nakapagpahinga na ang dalawa. Hindi
halatang umalis ang mga ito. Si Jo ay nasa
salas na at nagbabasa uli ng magazine
samantalang naghahalungkat naman sa
kusina si Boging.

“Kumusta ang lakad mo, Dad?” bungad ni
Jo.

“May mga bagong anggulo na gusto kong
ma-explore. Kailangan ko lang na matiyak ang
mga bagay na nararamdaman ko.”

“Delikado ba ang mga angle, Dad?”
Tumango lamang si Mang Mike. Noon

naman lumabas mula sa kusina si Boging.
Napakarami niyang bitbit at tulad siya sa
isang sundalong isang buwang sasabak sa
giyera.

“Mukhang nagutom ka yata, Boging?”
puna ni Mang Mike sa dami ng dala ng
binatilyo.

Nagkatinginan ang magkaibigan. Mukhang
mabubuko sila. Alam na kasi ni Mang Mike
ang ugali ni Boging. Kumakain ito nang
marami kapag napapagod.

“Nag-jogging po kasi ako kanina habang
wala kayo,” ang biglang naisip sabihin ni
Boging na agad namang pinagsisihan niya
kung bakit iyon pa ang nasabi. Pakiramdam
niya’y mabubuko siya sa ginawang
pagsisinungaling.

“Ikaw? Magdya-jogging?” Gulat na gulat
ang lalaki.

“Totoo, Dad!” sagip ni Jo sa nasusukol na
kaibigan. “Nagulat nga rin po ako kanina nang
makita ko siyang gumugulong... ay,
tumatakbo pala sa paligid ng bahay kanina.”

“So, totoo palang nag-jogging ka,” sabi ni
Mang Mike na mukhang naniniwala.

Tumango lamang si Boging at nagpawala
ng isang napakainosenteng ngiti na sapat
para maawa ang kahit na sinong makakakita.
Hindi naman nagbigay ng negative na
reaksyon si Mang Mike. Lusot na sina Jo at
Boging!

Noon dumating sina Kiko at Gino. Ang
ingay-ingay ng dalawa. Malayo pa lamang ay
alam na ng lahat na dumarating ang mga ito
dahil sa malakas nilang pag-uusap. Nagtatalo
sila tungkol sa kanilang mga palagay.

“Sa tingin ko, mukhang guilty...” Si Gino.
“Innocent...”
“Guilty! Napansin mo ba ang mga sulyap

nila sa ‘tin? Wow! Para bang sinasabi na kung
hindi tayo titigil, e tatadtarin tayo.”

“Hindi, ganoon lang talagang tumingin
‘yon.”

“Ano, parang si Joseph Estrada? Pailalim
kung tumingin?”

“Hindi naman Erap ang dating. Fernando
Poe nga, e. Patagilid ang tingin,” mabilis na
salo ni Kiko na sinabayan pa ng pamumulsa
na parang si FPJ.

Hindi namamalayan ng dalawa na
diretsahan namang nakatingin na sa kanila
sina Jo, Boging at Mang Mike. Para ngang
nanonood ng sine ang tatlo, lalo na si Boging
na sinasabayan pa ng pagkain at pag-inom ng
softdrink. Matagal-tagal bago nakahalata ang
dalawa na sila ang pinanonood ng lahat.
Napahiya ang magkaibigan at parang
kandilang naupos at napaupo sa sofa.

“Sorry...” halos sabay na nasabi ng
dalawa.

“Okey lang, enjoy naman kami, e,” sabi ni
Boging na dumidighay-dighay pa habang
nagsasalita.

“Kumusta ang lakad ninyo?” Si Mang
Mike.

“Okey lang, Dad. Mukha talagang may
kinalaman sina Mang Ben at Aling Sally sa
misteryo sa ilog,” sagot ni Gino. “Pakiramdam
ko nga ay umiiwas silang pag-usapan ang
matang-apoy. At saka, may nakita akong
makislap na bagay na parang pulbos sa braso
ni Mang Ben.

“Pulbura ‘yon. Kumikislap talaga ang
pulbura pero nakumpirma kong nagtatago nga
ng materyal sa paputok sina Virgie. Kailangan
daw kasi nila iyon sa negosyo nila. Pero wala
na sa ilalim ng hagdan nila na tulad ng sinabi
n’yo, Kiko at Boging,” wika ni Mang Mike.

“Ibig sabihin, hindi na ho sila kasama sa
mga suspect natin, Mang Mike?” tanong ni
Kiko.

“Kasama pa rin, Kiko. Hindi dapat na alisin
kaagad ang hinala kapag hindi pa
kumpirmado ang lahat. Kahit nga kamag-anak
ng editor namin ang Papa ni Virgie hindi sapat
na dahilan ‘yon para hindi siya imbestigahan.
Iyan ang isa sa mga tatandaan n’yo mga bata.
Sa ganitong trabaho, walang kaibigan,
kamag-anak o mahal sa buhay. Kung ano ang
totoo, iyon lang ang batayan,” ang seryosong
payo ni Mang Mike sa B1 Gang na taimtim na
nakikinig.

Nag-iisip si Kiko. Paano na si Virgie?
Suspect din ba ang dalagita sa mga

nangyayari? Si Kiko ang nakakita ng mga
pulburang nasa ilalim ng hagdan nina Virgie.
Nakaramdam siya ng responsibilidad. Siya
ang dapat na magkumpirma sa bagay na ito.
Naputol ang pagdidilidili ni Kiko nang malakas
na mapahikab si Boging.

“O siya, mabuti pa siguro e magsiyesta
muna kayo kasi naimbitahan tayo mamayang
gabi sa baranggay hall. Birthday daw ng
kapitan at may maliit na salu-salo. Saka
darating na ang Papa ni Virgie. Magandang
pagkakataon iyon na magkausap kami,” sabi
ng lalaki.

“Lalo ka na, Boging. Mukhang napagod
kang talaga sa pagdya-jogging, ha?” dagdag
pa ni Mang Mike bago ito pumasok sa
kanyang silid. Sabay namang napalingon sina
Gino at Kiko kay taba. Hindi sila
makapaniwala sa kanilang narinig.

Naramdaman ni Jo na nagdududa ang
dalawang binatilyo. “Tama si Daddy, mas
mabuti nga kung umidlip muna tayo, ‘di ba,
Bogs?” panlalansi niya.

Bilang sagot ay nag-inat naman si taba at
humikab uli nang pilit. “Oo nga, Jo---”
sinimulan nitong sabihin nang biglang tumayo
sina Gino at Kiko. Tig-isang hinawakan ng
mga binatilyo ang magkabilang braso ni taba
na nakataas pa dahil sa ginagawang pag-inat.

Tapos ay sabay na hinila ng mga ito ang
braso ni taba na parang nag-ta-tug-of-war sila
pero si Boging ang nagsisilbing lubid!

“Aray! Aray!” reklamo agad ni taba. “Bakit
ba?!”

“Anong bakit? Oy, kung si Daddy e kaya
n’yong lusutan, mahihirapan kayo sa amin ni
Kiko,” nakangising sagot ni Gino.

“Nag-jogging pala, ha? Para na ring sinabi
mo na talagang marunong magsalita si
Fulgoso,” dagdag ni Kiko. “Anong gimmick
n’yo ni Jo, ha?”

“Ako!?” madiing tanggi ni Jo. “Bakit pati
ako?”

“Jo, kapatid ko,” nakangisi pa ring baling ni
Gino sa dalagita na hindi pa rin binibitawan
ang braso ni taba. “Dalawa lang ang sasabihin
ko. Una, matagal na tayong magkakasama at
kahit sa panaginip ay hindi nag-exercise ‘tong
si Boging. At ikalawa, hinding-hindi ka
papayag na lumakad ‘tong si taba at maiwan
kang mag-isa rito.”

“Kaya umamin na kayo dahil pag hindi e
torture ang aabutin mo, tabatsoy!” dugtong ni
Kiko kasunod ng pagkiliti sa kilikili ni Boging.
Habang tumatawa ay nagpapalag at
nagkikisay si taba pero hindi pa rin siya
makawala sa pagkakahawak ng dalawa.

“Jo!” samo ni Boging sa dalagita. “Paano

ba ‘to?”
“Kasi naman e! Ba’t ‘yon pa ang sinabi mo!

Jogging daw!” sagot ni Jo na inis na
napakamot sa ulo.

“Sige na nga! Sasabihin ko na!” sa wakas
ay suko ni Jo sa mga binatilyong sabik na
naghanda sa pakikinig.

Kabanata 16
ANG LUMANG LARAWAN

NANG GABING yaon ay nagpunta nga ang
B1 Gang at si Mang Mike sa barangay hall. Si
Virgie ang sumalubong sa grupo.

“Magandang gabi sa inyo,” bati sa kanila
ng dalagita.

“Mas maganda ka pa sa gabi,” tila
nahihipnotismong sagot ni Kiko dahil talaga
namang lumutang ang kagandahan ni Virgie
sa suot nitong kulay pink na bestida. Pilyong
nagsikuhan naman sina Jo at Boging.

“Ang Papa mo, dumating ba?” singit ni
Mang Mike.

“Opo. Kaaalis lang nga ninyo nang
dumating siya. Nasa loob na po si Papa at
hinihintay kayo. Tena po,” yaya ng dalagita.

Sa loob ay itinuro ni Virgie ang ama niya
na nakaupo sa isang mahabang mesa.
Nakangiting kumaway naman ang lalaki nang
mapansin ang anak. Naglakad pasalubong sa
grupo ang lalaki. At dahil doon ay tila ipinako
sa kinatatayuan ang mga kabataan. Nagitla
sila sa kanilang nakikita. Gumagamit ng
baston ang ama ni Virgie sa paglalakad nito!

Makahulugang nagkatinginan sina Jo at
Boging. Maaari kayang ang Papa ni Virgie
ang nakalikha ng mga butas sa ilog na parang

sanhi ng bastong naidiin sa lupa nang sinuri
nila ang pinagmulan ng matang-apoy? Pero
hindi ba’t kararating lamang daw ng Papa ni
Virgie mula sa Naga?

Masuyong inakbayan ng lalaki ang kaisa-
isang anak. Ganoon din naman ang ginawa
ng dalagita. Kitang-kita sa mukha ni Virgie na
mahal na mahal nito ang ama.

Matapos ipakilala ni Virgie ang lahat ay
nagkamay ang dalawang lalaki.
Nagkumustahan muna nang ilang sandali ang
mga ito bago nagsimulang mag-usap nang
masinsinan. Isinenyas ni Mang Mike sa mga
kabataan na iwan muna sila. Lumabas ng
barangay hall na kasama ng barkada si Virgie.

Parang sinasadya ng pagkakataon na
nagkasabay sa paglabas sa pinto sina Kiko at
Virgie. At dahil na rin sa kakiputan ng pinto,
nasanggi ni Kiko ang babae. Nagkatinginan
sila ngunit sabay din namang nagsipagbawi
ng mga sulyap. Si Virgie ang unang nagsalita.
“Ano ang palagay mo, Kiko?”

“Palagay saan?”
“Sa ginagawang report ni Mang Mike...”
“Ha? A e hindi ko pa nababasa ang report

e,” parang naiilang na iwas ni Kiko.
“Suspect ba ang Papa ko?” tahasang

tanong nito.
Hindi kaagad nakakibo si Kiko. Alam niya

ang dapat na isagot ngunit hindi niya
magawang masabi iyon. Ayaw niyang siya pa
ang pagmulan ng mga detalye na
makakasakit sa damdamin ni Virgie.

Walang kibuang nagpatuloy na lumakad
ang dalawa papalayo sa barangay hall. Hindi
nila namamalayan na sadyang lumalayo sina
Boging, Jo at Gino upang mabigyan sila ng
pagkakataong makapag-usap nang sarilinan.
Biglang napahinto si Kiko nang mapansin
niyang may nangyayari sa dalaga.

“Bakit ka umiiyak, Virgie?”
“Wala ‘to...” sagot ng dalagita na

sinabayan pa ng pagpapahid ng luha.
“Puwede ba tayong mag-usap nang seryoso?”

“Oo naman, Virgie. You can trust me.”
Naupo ang dalawa sa bangko sa ilalim ng

malaking punong narra na ilang metro ang
layo sa barangay hall. Hinintay ni Kiko na
magsalita ang kaharap. Ilang minuto rin ang
lumipas bago tuluyang nagkaroon ng lakas ng
loob si Virgie para magpatuloy.

“Matagal nang may balak ang Papa sa ilog
na tumatagos sa lupa namin. Mahaba kasi
ang ilog na iyan. Ang sabi nga ay kayang
tagusin nito ang buong Tigaon. Mataas ang
bahagi ng ilog na nasa aming lupain. Pabor
ang ayos na ito sa mga magsasaka dahil
malakas ang daloy ng tubig sa kanilang mga

bukid kapag nakikiusap silang gumamit ng
ilog bilang patubig,”  panimula ni Virgie na
may halong buntong-hininga.

“Kiko, balak ni Papa na magtayo ng
bagong negosyo na kasosyo ang ilang
Hapones. Ang deal nga nila ng mga Hapones
ang inaasikaso niya ngayon sa Naga.
Magtatayo sila ng plantang gawaan ng
semento sa itaas mismo ng ilog. Gagawin
nilang coolant ang tubig sa ilog.”

“Mapo-pollute ang ilog. Tiyak na hindi na
magagamit ng mga magsasaka sa patubig.”

“Iyon na nga. Nagagalit na nga ang ilang
tagarito kay Papa ngunit wala silang magawa
dahil sa amin naman ang lupang ito.”

“Sa inyo nga ang lupa, Virgie, pero hindi
ang ilog ng Tigaon,” paalala ni Kiko.

“Iyan din ang sinabi ko sa Papa pero hindi
siya nakinig. Ang kapakanan ko raw ang una
niyang iniisip at hindi ang sa ibang tao. Saka
hindi lang daw naiintindihan ng mga tagarito
ang benepisyong maibibigay ng planta para
sa Tigaon.”

“Sa tingin mo ba, Virgie, may kinalaman
ang Papa mo sa hiwagang nangyayari sa
ilog?”

“Diyan nga ako naguguluhan. Iniisip ko rin
‘yan hanggang ngayon. Baka kasi tinatakot
lang ni Papa ang mga tao para mawala ang

interes ng mga ito sa ilog. Para walang
sinumang umangal sa gagawin niyang planta
kung sakaling matuloy iyon.”

“Naniniwala ka bang kayang gawin ‘yon ng
Papa mo?” tanong uli ni Kiko sa katabi.

Humarap si Virgie kay Kiko. May lungkot
at kalituhan sa mga mata nito. “Ewan ko,
Kiko... Pero minsan nang umuwi ako rito sa
amin ay hindi sinasadyang narinig kong may
kausap sa opisina si Papa. Mataas ang boses
ni Papa na tila ba nababahala...”

“Bakit?”
“Hindi kasi maganda ang takbo ng ibang

negosyo ni Papa. At palagay ko’y itong planta
ng semento ang inaasahan niya upang
makabawi...”

Matagal na tumahimik si Kiko. Tinitimbang
nito ang mga narinig at ang pakay ng grupo.
“Saan ba nag-oopisina ang Papa mo?”

“Sa bahay din. Mayroong kuwarto doon na
ginawa niyang office. Bakit, Kiko?”

“Virgie, puwede mo ba kaming samahan
sa opisina ng Papa mo?” bigla niyang nasabi
sa dalagita na halata namang nagulat sa
sinabi ng binatilyo.

“Ngayon?” kunot-noong tanong ni Virgie.
“Oo.”
“Bakit?”
“Para malaman natin ang katotohanan.

Kung may kinalaman nga ang Papa mo e di
puwede pa natin siyang kausapin at pigilan...
hanggang wala pang nasasaktang tao,” sabi
ni Kiko na talaga namang bakas ang
katapatan sa kanyang mukha.

Si Virgie naman ang tumahimik.
Mayamaya ay tumango ito. Hinawakan nito
ang kamay ni Kiko na tanda ng lubos na
pagtitiwala.

“Sasabihan ko lang ang barkada,” wika ni
Kiko na sinabayan na ng tayo.

NANG MAKARATING sa bahay nina Virgie,
agad na nagpunta ang lima sa opisina.
Naghanap sila ng kahit na anong bagay na
maaaring magsilbing clue sa kaso. Kanya-
kanyang sulok ng kuwarto ang B1 Gang
samantalang magkasama naman sina Kiko at
Virgie na tumitingin sa mga bunton ng papeles
na nasa mesa. Nasa ganoon silang kalagayan
nang magsalita si Boging.

‘Guys, may mga nakuha akong pictures.”
Inilapag ni taba ang mga larawan sa sahig.

Isa-isa nilang tiningnan ang mga iyon at sinuri.
Mga lumang larawan iyon ng Papa ni Virgie.
Kapansin-pansin na wala pa itong tungkod sa
mga larawan.
 “Kailan ba nagsimulang gumamit ng

tungkod ang Papa mo?” ang curious na
tanong ni Kiko kay Virgie.

“Ilang buwan pa lang. Natapilok kasi siya
nang madulas siya sa may ilog. Ipinayo ng
doktor na gumamit siya ng tungkod para hindi
mapuwersa ang paa niya na medyo na-
dislocate.”

Nagkatinginan ang magkakabarkada pero
hindi nila isinatinig ang mga pagdududa. Isa
pa, hindi sapat na edidensiya iyon.
Nagpatuloy ang lahat sa kanilang ginagawa
nang mahalata ni Gino na titig na titig si
Boging sa hawak nitong luma at black and
white na larawan.

“Bakit, Boging?” Si Gino.
“Parang pamilyar kasi ang mukha ng isang

ito e.”
Lumapit ang barkada kay Boging at

tiningnan ang hawak ng binatilyo. Larawan
iyon ng dalawang lalaki na magkaakbay pa.
Walang makitang kakaiba ang mga kabataan
sa larawang iyon.

“O anong kagulat-gulat dito?” Si Jo na
halatang nagtataka.

“Hindi ba’t kahawig ni Mang Kanor ang
isang ito,” halos ay tulalang nasabi ni Boging
na sinundan ng pagturo sa larawan.

Lumapit na rin si Virgie at tiningnan ang
larawan. “Picture ‘yan ni lolo. Tatay siya ni

Papa. Three years nang patay si Lolo.”
“Sino ang lolo mo rito?” ang tanong ni

Boging.
“Ito,” tugon ni Virgie sabay turo sa isa

pang lalaking nasa larawan at hindi sa
lalaking sinasabi ni Boging na kamukha ni
Mang Kanor.

“E, itong kamukha ni Mang Kanor, sino
‘to?”

“Hindi ko kilala, Boging. Pati nga si Papa
ay hindi kilala ang taong iyan. Itinatabi lang
naman ni Papa ‘yang picture dahil nariyan ang
lolo.”

“Teka, Bogs. Paano mo ba nasabing
kamukha ‘yan ni Mang Kanor?” pilit ni Jo.

“Sa tainga at mata. Parehung-pareho sila
ng mata at ng hugis ng tainga. Hindi ako
nagkakamali. Saka ang mata nga niya ang
kinatakutan ko kay Mang Kanor, ‘di ba?”

“Alam mo, Bogs,” singit ni Kiko. “Nakabasa
ako ng libro tungkol sa detective work at sabi
rin doon na imposibleng ibahin o lagyan ng
disguise ang tainga.”

“Baka naman kamag-anak lang.” Si Jo uli.
“Mukhang mayaman ang nasa picture.

Palagay ko’y hindi maghihikahos si Mang
Kanor kung may mayamang kamag-anak
siyang malalapitan,” katwiran ni Gino.

“Oo nga, mukha pa kamong super-rich

‘yan.” Pati si Kiko ay hindi na sumang-ayon sa
sinabi ni Jo.

“Bakit, hindi na ba maaaring maghirap ang
mayaman?” kampi ni taba kay Jo.
Nagkatinginan ang lahat. May katwiran si
Boging.

Naglakad-lakad si Gino sa kahabaan ng
kuwarto. “Paano nga kaya kung si Mang
Kanor na inampon ng papa mo, Virgie, ang
lalaking nasa larawan?” isinatinig nito ang
iniisip.

Natigilan ang lahat sa posibilidad na iyon.
“Pero kung si Mang Kanor nga ang nasa
larawan, ano naman ang papel niya sa mga
nangyayaring misteryo ng mga matang-
apoy?” ganting tanong ni Kiko sa kaibigan.

“Sa inyo na ba ever since ang lupang
kinaroroonan ng ilog?” may naisip na
naitanong ni Gino kay Virgie.

“Hindi.”
“Pamana?”
“Oo. Ang alam ko, napanalunan ito ni Lolo

sa sugal,” sagot ni Virgie na siyang ikinagulat
ng lahat.

“Isang mayamang kaibigan daw ang
nagtaya nito sa lolo,” patuloy ni Virgie na may
kasabikan sa tinig.

“Ito kaya ang kaibigang iyon ng lolo mo?”
sabat ni Boging na ang tinutukoy ay ang lalaki

sa larawan.
“‘Yan ang hindi ko alam,” umiiling na sabi

nito.
“Nakakakita kasi ako ng anggulo ng

paghihiganti. Baka gustong mabawi ng taong
iyon ang kanyang lupa,” patuloy ni Gino.

“At kung ‘yang lalaki sa picture at si Mang
Kanor ay iisang tao, may motive at interes si
Mang Kanor na mabawi ang lupa nina Virgie.
At dahil patay na ang lolo mo, Virgie, wala nga
namang makakakilala sa kanya dahil maging
ang Papa mo ay hindi siya mamumukhaan,”
dagdag ng binatilyo.

“At alam n’yo, isa si Mang Kanor sa mga
pinagkaka-tiwalaan ni Papa,” ani Virgie.
“Maraming sinasabi at pinagtatapat sa kanya
ang Papa. At no’ng marinig ko ang Papa na
nagsasalita ukol sa nalulugi niyang negosyo,
sina Mang Kanor at Mang Ben ang kausap
niya.”

“Ang tungkol sa planta ng semento, alam
din kaya nina Mang Kanor.” Si Kiko.

“A oo. Si Mang Ben pa nga ang madalas
na magsabi kay Papa na maganda ang
proyekto kaya dapat na mag-invest nang
malaki si Papa---” napatigil sa pagsasalita si
Virgie. Tila nagitla ito.

“Bakit, Virgie?”
“Ang plano kasi ni Papa ay isanla ang

lupain para magkaroon siya ng pangpuhunan
na katapat ng pera ng mga kasosyo niyang
Hapones. Iiwan lang daw niya ang parteng
malapit sa ilog na katatayuan mismo ng
planta.”

“Pero paano namang mababawi ni Mang
Kanor ang lupa? Puwera na lang kung sa
kanya iyon isasanla ng Papa mo, Virgie,” sabi
ni Jo.

“Na imposible naman kasi mahirap si
Mang Kanor,” habol ni Kiko.

Napatango si Virgie sa sinabi ng mga
kaharap. “Saka ang alam ko ay sa bangko
mangungutang si Papa at collateral niya ang
lupa namin.”

“Ano ba ‘to?” napakamot ng batok na sabi
ni Jo. “E di wala na tayong suspect na natira?”

“Sandali, sandali,” pigil ni Gino. “Isa-isahin
uli natin ang facts ng kaso. Baka may
nakakalimutan tayo. Una, sa mga nakita
nating ebisensiya sa ilog, tiyak nating walang
kababalaghang nangyayari. Sabi nga ni
Daddy, gawa lamang ng tao ang mga matang-
apoy na ito.”

“Pangalawa,” sambot ni Kiko, “na
maaaring ginagamit ang mga pulbura na
dapat ay panggawa ng paputok para
makalikha ng matang-apoy.”

“At ang sinumang may access sa mga

pulbura ang siyang suspects natin,” sang-
ayon ni Jo.

“Tulad nina Mang Kanor, Mang Ben at...,”
hindi maituloy na sabi ni Boging.

“At ang papa ko,” nakayuko at malungkot
na dagdag ni Virgie.

“Pero sino sa kanila ang higit na
makikinabang sa nangyayaring pananakot sa
ilog?” tanong ni Gino.

“Hindi si Mang Ben. Wala tayong alam na
dahilan para gawin niya ito,” sagot ni Jo.
“Teka, may isa pa pala tayong clue. Kung
sinuman ang may kagagawan sa ilog ay
gumagamit ng tungkod...”

Nagkatinginan uli ang mga kabataan pero
wala nang nagsatinig ng naiisip. Alam nilang
lahat na sina Mang Kanor at ang Papa ni
Virgie ang natutukoy ni Jo.

“Sorry, Virgie, pero ikaw na nga ang
nagsabi na kung matatakot ang mga tagarito
ay malamang na lumisan sila at mawala ang
pagtutol sa planta ng semento,” maingat na
sabi ni Kiko sa katabi na hindi naman kumibo.

“Meron pa...” singit ni Jo. “‘Di ba’t nakakita
ka rin ng mga upos ng sigarilyo sa pampang
ng ilog, Kuya?”

“Oo, nga pala.” Bumaling ito kay Virgie.
“Naninigarilyo ba ang Papa mo?”

“Hindi.”

“Si Mang Kanor?”
“Hindi rin. Bakit ba?”
“Dalawang bagay kasi ang alam natin ukol

sa sinumang gumagawa ng bagay na ito. May
gamit siyang baston at naninigarilyo,” sagot ni
Gino.

“Pero hindi nga naninigarilyo si Papa o si
Mang Kanor. Ibig sabihin, mali ang hula
ninyong mga suspects,” umaasang katwiran ni
Virgie.

“Not necessarily, Virgie,” umiiling na sagot
ni Kiko.

“Anong ibig mong sabihin?”
“Na maaaring mahigit sa dalawang tao

ang suspects natin. Maaaring ang isa ay may
baston at ang kasama nito ay naninigarilyo,”
paliwanag ni Kiko.

“Hindi ba’t dalawang tao kamo, Jo, ang
humabol sa inyo nang magbalik kayo ni
Boging sa ilog?” baling nito sa dalagitang
agad namang tumango.

Muling napayuko si Virgie at tumahimik ito.
“Sa isang banda, kung tama naman si

Boging na si Mang Kanor at ang lalaki sa
larawan ay ang dating may-ari ng lupain, may
motibo rin ito,” agad na dagdag ni Gino.

“Kaya lang,” ani Kiko. “Paano naman
mababawi ni Mang Kanor ang lupain e hindi
nga sa kanya maisasanla iyon?”

“Bakit hindi mo pa isigaw, Kiko, na ang
Papa ko nga ang may kagagawan sa matang-
apoy?” bulalas ni Virgie sa matalim na tinig.

Gitlang napalingon ang barkada sa
dalagita. Nagsisimula nang mapuno ng luha
ang mga mata nito. “Akala ko ba’y tutulungan
n’yo ako? Bakit ngayon sinasabi n’yo na si
Papa ang may kagagawan ng lahat? Anong
klase kayong kaibigan?!” Lubusan nang
napaiyak ang dalagita.

“Virgie..,” nag-aalong wika ni Kiko.
“Puwede ba umalis na kayo...” sabi ng

dalagita sa pagitan ng paghikbi.
“Haka-haka lang naman ang---”
“Umalis na kayo!” putol na sigaw nito kay

Kiko. Naghari ang nakakailang na katahimikan
sa kuwarto. Tanging ang paghikbi lamang ni
Virgie ang maririnig.

“Tayo na, Kiko,” bulong ni Gino na
marahang hinawakan ang kaibigan sa balikat.

Malungkot at tahimik na lumabas ng
kabahayan ang mga kabataan. Naiwang
umiiyak si Virgie sa loob ng opisina. Ngunit
lingid sa kaalaman ng mga kasama, may
presence of mind si Boging na ibulsa ang
larawan ng lolo ni Virgie at ang
pinaghihinalaan niyang si Mang Kanor.
Ipapakita niya ang larawan kay Mang Mike.

Kabanata 17
ANG PATIBONG

KANINA PA nangangalay sa pagkakaupo ang
apat na kasapi ng B1 Gang. Nakakubli sila sa
likod ng mayabong na halaman sa may
pampang ng ilog. Katabi nila si Mang Mike at
ang kapitan ng barangay kung saan ay
inaabangan nila ang muling paglabas ng
matang-apoy. Sa pagkakatong ito’y huhulihin
nila sa akto ang sinumang gumagawa nito.

Hindi kalayuan sa kanilang likuran ay
nagtatago ang apat na barangay tanod na
kanina pa hindi mapakali. Sa simula ay
nahirapang kumbinsihin ni Mang Mike ang
mga ito na samahan sila sa pagmamatyag sa
ilog. Iba talaga ang takot na dulot ng
pamahiin. Ngunit sa huli ay nanaig din ang
sense of duty ng mga opisyal at tila napahiya
na baka taga-ibang lugar pa ang makalutas sa
kababalaghang nangyayari sa bayan nila.

Kumpleto sa kagamitan ang mga nag-
aabang. Nagdala ng baril ang kapitan kung
sakaling magkaroon ng komprontasyon at
labanan. Ang mga tanod naman ay may
hawak na mga pamalo at lente.

Walang kaimik-imik ang lahat nang dahan-
dahan namang inilalabas ni Boging ang
kanyang ‘kagamitan.’ Maingat na hinugot ni

Boging ang baon mula sa bulsa. Kinakabahan
si taba at ang pagkain ay nagdudulot sa
binatilyo ng kapanatagan. Subalit tiniyak
naman niyang walang kahit anong ingay ang
malilikha sa kanyang pagkain dahil juice na
Zesto ang dala niya.

Ubos na ni taba ang juice ay wala pa ring
nangyayari. Nababagot na inilapag na muna
ni Boging ang wala nang lamang basyong foil
ng juice sa lupa nang biglang sumenyas si
Mang Mike!

Sinundan ng mga mata ni Boging ang
itinuro ng lalaki. Ilang sandali lamang at
nakakita na sila ng mga halamang
nagsisigalaw sa pampang ng ilog. Ilang
minuto pa at kitang-kita nila ang dalawang
aninong maingat na nag-aayos ng mga gamit
para sa gagawing ‘palabas.’ Hindi nagtagal ay
sinindihan na ng mga anino ang kanilang
ginawang ‘matang-apoy.’

Muling humudyat si Mang Mike. Itinaas
nito ang isang kamay ngunit ngayo’y ang mga
tanod ang sinesenyasan nito. Ibig sabihin ay
malapit na silang lumusob.

Ilang segundo lang at mabilis na ibinaba
ng lalaki ang kamay. Mabilis na kumilos ang
mga tanod na kapansin-pansin na nawala ang
anumang takot na nararamdaman kanina.
Tahimik na tumakbo patungo sa mga anino

ang mga kalalakihan nang maganap ang hindi
inaasahan ng lahat. Sa ginawang biglang
pagtakbo ay madiing natapakan ng isang
tanod ang basyo ng Zesto na ininom ni
Boging! Lumikha iyon ng malakas na ingay na
tulad sa putok ng baril.

“Dapa!!!” awtomatikong babala ng kapitan.
Agad namang sumunod ang lahat. Ngunit
nang makabawi sila sa hindi inaasahang
pangyayari ay nakita nilang matuling
tumatakbo ang dalawang anino palayo sa
mga matang-apoy na noon ay malakas nang
naglalagablab. Umaatikabong habulan ang
sumunod.

Agad namang  nasukol ng mga tanod ang
isa sa mga aninong tumakas dahil sa
kabagalan nito sa pagtakbo ngunit matulin
ang kasama nito. Nagkahiwalay ang iba pang
mga kalalakihan sa paghahanap sa
nakatakas.

“Jo! Maiwan ka rito!” mahigpit na bilin ni
Gino sa kapatid na naghanda na rin sa
paghahanap.

“Ano! Iiwan n’yo ko rito?” reklamo ng
dalagita.

“Boging, samahan mo si Jo, ha!” sagot ni
Kiko bago umalis ang dalawang binatilyo.
Pero hindi pa nakakalayo ang dalawa nang
tumayo rin ang dalagita at sumunod ito.

“Hoy! Bumalik ka rito!” nagulat na sigaw ni
Boging. Ano pa nga ba ang magagawa niya
kundi sundan ang palayong kaibigan.

Ngunit dahil sa bigat ng katawan ay agad
siyang hiningal sa pagbaba at pagpanik na
ginagawang paghabol sa bulubunduking
kapaligiran ng ilog. Napilitan siyang
magpahinga sa isang may kataasan ding
bahagi ng pampang.

Samantala, hindi inaasahan ng lahat ang
pagbalik ng nakatakas na lalaki. Nalansi
marahil nito ang mga nagsisihabol sa kanya
sa pamamagitan ng pagbalik sa
pinanggalingan. Hindi nito inakala na may isa
palang naiwan sa mga humahabol sa kanya.
Kitang-kita ni Boging na dadaan mismo sa
tapat niya ang anino nang hindi siya
napapansin nito dahil nasa dakong itaas siya.

Tarantang luminga-linga si Boging.
Hinahanap niya ang mga kasama ngunit ni
anino ng mga iyon ay wala siyang makita.
Siya lamang ang nasa dakong ito at kung
hindi siya agad kikilos ay malamang na
tuluyang makatakas ang isang ito.

Ano ang gagawin ko? Isip ni Boging.
Sumigaw kaya ako para saklolohan ng iba?
Pero baka naman makalayo na ang salarin
bago pa sila makarating dito! Siya lang ang
maaasahang makagapi sa isang ito. Pero

paano nga?
Nagtatalo pa rin ang isip ni taba nang may

sumuot sa kukote niya. Yaman din lang at
matindi talaga ang takbo ng imahinasyon niya,
e di gamitin na niya sa pagkakataong ito.
Huminga si Boging nang malalim upang
magkaroon ng lakas ng loob sa naisip gawin.
Nagkrus siya at umusal ng maikling
panalangin.

Sumunod ay buong tiim na inisip ni taba
na siya ang professional wrestler na si Macho
Man Randy Savage! Unti-unti ay nakita ni
Boging ang sarili na nasa gitna ng ring na
napapalibutan ng mga naghihiyawang tao.
Sinisigawan siya ng mga nanonood na
tapusin na ang labanan! ‘Over the Top! Over
the Top!! Over the Top!!!’ sabay-sabay na
sigaw ng mga fans niya.

At bago pa magbago ang isip ni taba ay
pikit-matang tinalon na ni Boging ang salarin!
Huling-huli niya ang aninong nasa ibaba.
Parang binagsakan iyon ng langit. Padapang
napasubsob iyon sa malambot na lupa.

Subalit hindi ba tapos si Macho Man
Boging! Kailangang mai-pin down niya ang
kalaban. Mabilis na inipit ni taba ang kanyang
mga mabibilog na hita sa hita ng salarin
upang hindi iyon makabangon. Parang naka-
de-kuwatro ang hitsura ng mga hita ni Boging

sa ginawa niyang Figure 4 Leg Lock!
Hindi lamang iyon. Habang buong diin na

itinutulak ng kanang braso ni Boging ang
katawan ng lalaki ay sinabunutan at hinila
naman ng kaliwang kamay niya ang ulo ng
kalaban. Nagsisigaw at nagkakawag ang
salarin habang panay ang palo niyon ng mga
kamay sa lupa. Hindi ito makawala sa
matinding submission hold na ginawad ni
tabatsoy!

Noon naman dumating ang iba pang mga
kasama ni Boging. Narinig nila ang mga sigaw
ng kalaban ni taba kaya natunton nila ang
kinaroroonan nito. Hatak-hatak na rin nila ang
isa pang suspect. Si Mang Kanor!

“Okey ka ba, Bogs?” lapit agad ni Gino sa
kaibigan na agad namang ngumiti nang
malapad habang sinusukol na ng mga tanod
ang biktima ni Macho Man Boging. Tinutukan
ni Mang Mike ng flashlight ang mukha ng
bagong bihag.

“Mang Ben!” ang mulagat na nasabi ni
Kiko.

“TAMA SI BOGING,” may pagmamalaking
pahayag ni Mang Mike sa lahat na nakaakbay
pa sa binatilyo. Nasa loob na sila ng barangay
hall kung saan ay nakaupo sina Mang Kanor

at Mang Ben na pinalilibutan ng mga tanod.
Naroon na rin si Virgie at ang Papa nito na
hindi makapaniwala sa ibinalita sa kanya ng
kapitan ukol sa ‘hiwaga’ ng mga matang-apoy.

“Si Mang Kanor nga ang mayamang
kaibigan ng lolo ni Virgie. Nagbalik marahil
siya para bawiin ang lupang naipatalo niya sa
sugal,” patuloy ni Mang Mike.

“Hindi totoo iyan! Nagbalik ako dahil
wawasakin ang lupang ito na napamahal na
sa akin!” sigaw ni Mang Kanor na nakatingin
sa ama ni Virgie.

“Papa, ano ang ibig n’yang sabihin?”
naguguluhang baling ni Virgie sa katabi.

“Ewan ko rin, anak,” iling ng lalaki.
“Alam mo kung ano ang gusto kong

sabihin! Pera lang ang mahalaga sa iyo. Bale-
wala sa ‘yo ang ilog ng Tigaon at ang lupain
na minana ko sa aking magulang!

“Totoo, naging sugarol ako. Ipinatalo ko
ang lupain sa iyong ama pero hindi nawala
ang pagmamahal ko sa lugar na ito. Nagbalik
ako para sagipin ang lupang ito na wawasakin
ng itatayo mong planta ng semento!”

Hindi nakakibo ang lahat. Maging ang
Papa ni Virgie ay nagulat sa sinabi ng
matanda. Tila nakaramdam ito ng kung anong
uri ng pagkagising.

“Paano ho ninyo masasagip ang lupa sa

inyong pananakot? Marami na nga hong
umalis dahil sa ginagawa n’yo e,” hindi napigil
na bulalas ni Jo.

“Sa una lang iyon. Ngunit sa sandaling
maitayo ang planta ay tiyak na iisipin ng mga
tagarito na kaya lumabas ang mga matang-
apoy ay upang ipakita ang pagtutol ng mga ito
sa paglapastangan sa ilog...”

“At hindi kayo titigil hanggang hindi
magkaisa ang mga tagarito na ipasara ang
planta,” dagdag ni Gino.

“Hindi lamang iyon,” singit ng Papa ni
Virgie. “Kapag naitayo ang planta at hindi iyon
makapag-operate ay imposible nang matubos
ko sa bangko ang aming lupa...”

“Hindi ka karapat-dapat na mag-ari sa
lupaing walang halaga sa ‘yo!” ani Mang
Kanor na nanlilisik ang mata.

“E ano naman ang kaugnayan ni Mang
Ben kay Mang Kanor?” nagtatakang tanong ni
Boging.

“Tatay ko siya,” nakakagulat ding sagot ni
Mang Ben.

Marahang lumapit si Mang Mike kay Mang
Ben. May dinukot ito sa bulsa ng suot na polo
ng nakaupong lalaki at ipinakita niya iyon sa
lahat. Tatlong piraso ng sigarilyo!

“Nakakatiyak ako na pareho ang brand ng
mga sigarilyong ito at ang mga upos na

natagpuan namin sa ilog,” baling ni Mang
Mike sa kapitan.

Masayang nagkatinginan sina Gino, Kiko,
Boging at Jo. Isa-isang nagtutugma ang mga
ebidensiyang nakuha nila. Lutas na ang kaso
ng matang-apoy ng diyablo!

Kabanata 18
PAALAMAN

NAKAEMPAKE na ang mga kagamitan ng B1
Gang. Mamaya lamang ay babalik na sila sa
Maynila. Bagamat masaya ang grupo dahil isa
na namang kaso ang kanilang nalutas hindi
maikakaila na may lungkot na bumabagabag
kay Kiko.

Nakaupo lamang sa sahig ng balkonahe
ang binatilyo at nakatingin sa kawalan.
Napansin iyon ni Gino kaya kinausap nito sina
Jo at Boging. Magkakasamang nilapitan ng
tatlo ang kaibigan.

“Kiko, gusto mo bang puntahan natin si
Virgie sa kanila?” tanong ni Jo.

“Para ano?” ang mahinang sagot ng
binatilyo.

“Para makausap natin siya.”
“Huwag na. Baka paalisin lang niya uli

tayo, Jo.”
“Hindi naman siguro, Kiko,” ang singit ni

Gino. “Saka marami pa tayong dapat na
sabihin sa kanya. Una’y ang magpasalamat
sa pagtanggap nila sa atin. At ang humingi na
rin ng paumanhin dahil nasaktan natin ang
damdamin niya.”

“Sabagay, nagkamali talaga tayo ng basa
sa kasong ito,” kakamut-kamot ng ulong

dugtong ni Boging.
“Kami kamo,” singit ni Jo na tinapik-tapik

sa likod ang kaibigan. “Ikaw nga lang, Bogs,
ang nakasilip sa tamang anggulo eh.”

“Sus, ako... tayo... pareho lang ‘yon,” ang
medyo nahiya pang sagot ni tabatsoy. “O ano,
Kiko? Let’s go.”

“Kayo na lang kaya ang pumunta...” ani
Kiko na marahang yumuko. Tila mas gusto pa
nitong titigan ang kanyang sapatos kaysa
makipag-usap sa mga kaibigan.

Nagkatinginan ang tatlo sa inaasal ng
kabarkada. Hindi nila malaman kung seryoso
si Kiko na ayaw nang makita si Virgie o baka
naman nahihiya lamang ito.

“Pero sa palagay ko e hindi na tayo dapat
pumunta kina Virgie,” ang nakakagulat na
pahayag ni Gino.

“Ano ka ba naman, Kuya. Sabi mo lang
kanina na pumunta tayo tapos ngayon biglang
hindi na,” sabi ni Jo.

“Kasi,” sagot ni Gino na agad na tumayo
nang diretso at inayos ang pananamit sa labis
na pagtataka ni Kiko. “Ayan na si Virgie.
Papunta rito.”

Pagkarinig sa pangalan ng dalagita ay
agad na tumayo si Kiko. “Ha? Saan? Saan?”
palinga-lingang hinahanap nito ang sinabing
parating. Napakunot-noo ang binatilyo dahil

wala naman itong matanaw na kahit sino.
Saka lamang nito natanto na naisahan siya ng
barkada!

“Aysus! ‘Yan ba ang wala nang balak na
makipagkita pa kay Virgie,” parinig ni Jo.

“Oo nga. Aba, muntik nang mapilipit ang
leeg mo sa kahahanap a!” dagdag pa ni
Boging.

“Hindi ko naman sinabing ayaw ko na
siyang makita,” depensa ni Kiko. “Ang
sinasabi ko e baka hindi lang niya tayo
patuluyin pag nakita niyang kasama n’yo ako.”

“Palagay mo gano’n ang gagawin ni Virgie
sa atin?” ani Boging.

“Nakita mo naman, Bogs, kung gaano siya
nasaktan noong nasa opisina tayo ng Papa
niya,” patuloy ni Kiko na marahang naglakad
palayo sa grupo. Tumigil ang binatilyo sa may
sulok ng balkonahe. “Saka ang pakiramdam
ko e sa akin lang siya nagalit dahil sa mga
sinabi ko. Nadamay lang kayo sa akin.”

“Ikaw naman, Kiko. Alam mo namang sa
grupo natin na kung ano ang tinatanggap ng
isa, e ganoon din ang sa iba,” singit ni Boging
na agad na lumapit sa kaibigan.

“At kaya nga tayo pupunta kay Virgie. Para
mag-apologize nang maayos,” katwiran uli ni
Jo nang mapansin niya ang kapatid na
biglang tumayo. Tapos ay mabilis na

sumenyas ang kuya niya na magpatuloy sila
ni Boging sa pakikipag-usap kay Kiko bago ito
tuluyang umalis. Hindi nakikita ni Kiko ang
nangyayari dahil nakatalikod ito sa grupo.

“Susulatan ko na lang siguro siya pag
nasa Maynila na tayo para naman hindi niya
maisip na wala akong pinag-aralan,” may
nginig sa tinig na sabi ni Kiko. Nakatalikod pa
rin ang binatilyo kaya hindi nito nakita na kaya
pala umalis si Gino ay upang salubungin si
Virgie na nagtungo nga sa tinutuluyan ng
grupo!

Nakalapit sina Gino at Virgie kay Kiko na
wala pa ring kamalay-malay na naroon na sa
likuran niya ang babaing iniiwasan at naririnig
ang mga sinasabi niya.

Buong todo naman ang ginawang self-
control nina Boging at Jo upang hindi mag-iba
ang boses at expression sa mga mukha nila.

“O siya. E ano naman ang sasabihin mo
kay Virgie sa sulat mong ‘yan,” gatong ni
Boging sa apoy.

“Na hindi ko sinadyang saktan siya. Na
kaya ko nasabi iyon ay dahil bahagi lamang
iyon ng proseso natin sa paglutas sa mga
kaso,” nakayuko pa ring sagot ni Kiko.

“Ang ikli naman pala ng sasabihin mo e
bakit mo pa isusulat?” pakana naman ni Jo.
“Sayang lang ang selyo mo niyan e.”

“Meron din namang iba...” sagot ni Kiko.
“Tulad ng ano?” pilit ni Jo na talaga

namang kinikilig na sa sitwasyon.
“Na... na...” hindi masimulang sabihin ni

Kiko. “Huwag na lang kaya. Corny e.”
“Sige na, Kiko. Ituloy mo na,” susog nina

kulit at taba.
Huminga muna nang malalim ang binatilyo

bago ito nagpatuloy. “Sasabihin ko sa kanya
na ito ang pinaka-special na kaso para sa akin
kasi dito ko siya nakilala. Na hinding-hindi ko
siya makakalimutan dahil pag ipinipikit ko ang
aking mga mata ay mukha niya ang aking
nakikita. Na kung puwede lang nga akong
mabuhay nang nakapikit ay gagawin ko.”

Kung hindi lang talagang nagpipigil si Jo,
kanina pa sana nito gustong tumili dahil sa
nararamdamang kilig. Kaya lang ayaw niyang
mabuko na sila ni Kiko.

“Ano pa? Ano pa?” pilit ni Jo nang
mapansin nitong tumigil na sa pagsasalita si
Kiko.

“Na habang-buhay ko’ng pagsisisihan ang
nagawa kong kasalanan sa kanya. Na kahit
hindi niya ako mapapatawad ay---”

“Sino ang nagsabing may kasalanan ka sa
‘kin, Kiko?” biglang singit ni Virgie dahil hindi
na nito matiis ang sarili na makitang
naghihirap ang kalooban ng binatilyo.

“Virgie! Kanina ka pa ba diyan?” tanong ni
Kiko na biglang napapihit. Halatang-halata na
namumula si Kiko.

“Hindi ngayon lang,” pagsisinungaling ni
Virgie dahil ayaw nitong higit pang mapahiya
at mailang sa kanya ang kaharap.

“Anong ngayon lang---” ang naputol na
sabi ni Jo dahil biglang tinakpan ni Gino ang
bibig nito.

“Tena sa loob, Diyosa at mag-aayos pa
tayo ng kagamitan,” nakangiting sabi ni Gino
sa kapatid na hindi na niya binibitawan at
sapilitang binuhat papasok sa loob.

“O, Kiko, wala ka naman palang kasalanan
e,” malapad ang ngiting sabad ni Boging na
naroon pa rin.

“Boging, ayos na ba ang gamit mo?” sigaw
ni Gino mula sa loob bilang paalala sa
kaibigan na iwanan sina Kiko at Virgie.

“Oo naman, Gino. Kanina pa!” hindi
naman nakakahalatang sagot ni Boging.

“Bogs!” sigaw uli ni Gino mula sa loob.
“Meron pala akong isang lata ng pringles na
hindi magkasya sa bag ko. Gusto mo ba?”

“Ha? Oo ba! Sige, ha maiwan ko na muna
kayo,” mabilis na paalam ni taba sa dalawa na
hindi naghinala na nilalansi lamang siya ni
Gino.

Mahinang nagkatawanan sina Kiko at

Virgie. “Pasensiya ka na sa kanila, ha? At sa
akin din pala,” baling ni Kiko sa kaharap.

“Wala ‘yon at wala ka ring kasalanan sa
akin, Kiko,” ang sabi ni Virgie na may
kadugtong pang napakatamis na ngiti. “Ako
ang hihingi ng paumanhin sa inyo kasi---”

Mabilis na tinakpan ni Kiko ng isang daliri
niya ang mapupulang labi ng dalagita. “May
ideya ako. Kalimutan na kaya natin na may
naganap na hindi maganda sa atin?”

Tumango ng pagsang-ayon si Virgie.
“Maiba ako, Virgie. Ano na nga pala ang

balak ng Papa mo?”
“Hindi na niya itutuloy ang pagawaan ng

semento. Magko-concentrate na lang daw
siya sa agriculture.”

“Aba e di matutuwa ang mga tagarito sa
desisyon ng Papa mo,” sagot ni Kiko.

“Sigurado. Saka naisip ni Papa na
nagkamali siya nang isipin niyang wala siyang
obligasyon maliban sa akin. May
responsibilidad din daw kami sa Tigaon at
kung paanong pinagpahalagahan ng Lolo ang
lupain namin ay gayon din ang gagawin niya.”

“Tama ang Papa mo,” humahangang sabi
ni Kiko nang may maalala ito. “Naku, buti’t
nabanggit mo ‘yan, Virgie. May kinuha pala
kaming picture ng Lolo mo.”

“Sa inyo na ‘yon. Naikuwento kasi sa akin

ni Jo na kumukuha kayo ng souvenir sa bawat
kaso n’yo,” nakangiting sabi ng dalagita nang
may maalala ito. “Siyanga pala, kaya rin pala
ako nagpunta rito kasi pinasasabihan kayo ni
Papa na doon na sa amin mananghalian bago
kayo bumiyahe. Bilang pasasalamat at
celebration sa paglutas ninyo sa matang-
apoy.”

“Oy, okey ‘yon a! Libre tsibog na naman!”
masayang bulalas ni Boging mula sa loob.
Nakikinig pa rin pala ang damuho.
Nagkatawanan tuloy ang lahat.

WAKAS

B1 GANG FUN PAGE:
MATCH  YOUR  SKILLS

Narito ang dalawang puzzles na hahamon sa
inyong kakayahan. Maaari kayong gumamit
ng toothpick o kaya’y palito ng posporo at
subukan din ito sa inyong barkada!

Something Fishy.
Kaya ba ninyong gawing isda ang pine

tree sa ibaba na dalawang palito lamang ang
gagalawin?

Hit the Dirt!
Tahimik na naglalakad ang baboy na ito

nang bigla na lamang siyang binaril ng kung
sinong walang-awang mangangaso. Galawin
ang dalawang palito lamang upang makailag
ang kawawang baboy sa bala! Hindi nga pala
puwedeng galawin ang bala.

KUMPLETO NA BA
ANG KOLEKSI YON N’YO NG

B1 GANG MYSTERI ES  eBOOKS
?

Pun t a lan g k ay o sa w eb si t e n am in
p ar a sa k u m p let on g l ist ah an :

w w w .k ab ayan cen t r a l .com / b1 gan g / in d ex .h t m l


